
DISKUSSJONI MA’ DR RUTH FARRUGIA, DIRETTUR ĠENERALI DWAR IX‑XOGĦOL LI JSIR MILL‑PRESIDENT’S FOUNDATION FOR THE WELLBEING OF SOCIETY

IĊ‑CHAIRPERSON (Onor. Rosianne Cutajar): Ngħaddu mill‑ewwel għad‑diskussjoni tal‑lum u għalhekk nistieden lil Dr Ruth Farrugia, Direttur Ġenerali tal‑President’s Foundation for the Well Being of Society. 

DR RUTH FARRUGIA (Director General President’s Foundation for the Wellbeing of Society): Sinjura President, nirringrazzjakom ta’ din l‑opportunità biex naqsam magħkom ftit mix‑xogħol tal‑Fondazzjoni tal‑President għall‑Ġid tas‑Soċjetà fil‑qasam tal‑parteċipazzjoni tat‑tfal. Nixtieq nintroduċikom mal‑kollegi tiegħi, Ms Janette Schembri Teżorier u Dr Sharon Attard De Giovanni Koordinatur tal‑Entitajiet tar‑Riċerka. 

Sa mit‑twaqqif tagħha l‑Fondazzjoni tal‑President għall‑Ġid tas‑Soċjetà impenjat ruħha biex tisma’ u titgħallem mit‑tfal. Dan sar kemm bħala dover, kif ukoll mill‑konvinzjoni tagħna li t‑tfal għandhom valur intrinsiku meta jkollhom il‑possibilità li jaqsmu l‑fehmiet tagħhom. Il‑parteċipazzjoni tat‑tfal hija prijorità fix‑xogħol tal‑Fondazzjoni li hija msejsa fuq id‑dritt tal‑bniedem bħala kunċett fundamentali. Il‑Konvenzjoni tad‑Drittijiet tat‑Tfal tal‑Ġnus Magħquda ssemmi speċifikament id‑dritt fundamentali tat‑tfal li jesprimu lilhom infushom dwar l‑affarijiet kollha li jaffettwawhom b’attenzjoni wkoll tal‑proċess li bih jinstemgħu. It‑tfal għandhom id‑dritt għall‑opportunità li jinstemgħu. Naħsbu li hija r‑responsabilità tal‑adulti li jaċċertaw b’determinazzjoni li dawn l‑opportunitajiet ikunu tassew aċċessibbli għalihom u b’mod li jinftiehem minnhom. Il‑Fondazzjoni tal‑President għall‑Ġid tas‑Soċjetà ħadmet lejn dan il‑għan b’diversi modi. U llum nixtieq naqsam magħkom uħud minn dawn l‑inizjattivi. 

Il‑Fondazzjoni tal‑President għall‑Ġid tas‑Soċjetà tniedi kull sena konferenza nazzjonali dwar il‑ġid tat‑tfal. Dawn il‑konferenzi dejjem jinkludu l‑prinċipju tal‑parteċipazzjoni tat‑tfal bħala bażi fundamentali. Konferenzi li kellna s’issa ħarsu lejn il‑bullying mill‑perspettiva tat‑tfal, l‑aċċess tat‑tfal għall‑ġustizzja, it‑tfal f’kura alternattiva (b’kollaborazzjoni mal‑International Foster Care Organisation (IFCO)), u l‑aħħar konferenza ħarset espliċitament lejn il‑parteċipazzjoni tat‑tfal. Dawn l‑inizjattivi kienu xprunati mit‑tim tal‑Fondazzjoni, uħud bl‑appoġġ tal‑Istitut Nazzjonali tat‑Tfulija. 

Fix‑xogħol ta’ kuljum il‑Fondazzjoni tagħmel l‑almu tagħha biex tħares il‑prinċipju tal‑parteċipazzjoni tat‑tfal bis‑saħħa taċ‑Children’s Hub. Għandna tim apposta fi ħdan il‑Fondazzjoni. Il‑Hub joħloq spazji biex it‑tfal jinstemgħu b’attenzjoni u l‑ideat u l‑perspettivi tagħhom jittieħdu bis‑serjetà. Ix‑xogħol tagħhom beda bil‑proġett tal‑Ġnien Sigriet tal‑President (President’s Secret Garden). Il‑proġett offra spazju lit‑tfal biex irawwem fihom l‑idea tal‑wsellbeing billi jipparteċipaw f’attivitajiet fuq ċittadinanza attiva fl‑ispirtu ta’ peace building.  

Fl‑aħħar erba’ snin il‑Fondazzjoni, permezz taċ‑Children’s Hub, iltaqgħet ma’ aktar minn 10,000 tifel u tifla. Il‑Hub jaħdem biex it‑tfal kollha jkollhom il‑pjattaforma li tinkoraġġihom biex ikunu parteċipanti attivi, billi jkunu kapaċi jesprimu l‑ideat tagħhom, kemm permezz tal‑proġetti tal‑Fondazzjoni kif ukoll fil‑ħajja privata tagħhom. Bit‑twaqqif tal‑Kunsill tat‑Tfal u l‑Kunsill taż‑Żgħażagħ, flimkien ma’ tliet gruppi oħra ta’ konsultazzjoni fi ħdan il‑Fondazzjoni, li fihom hemm bejn wieħed u ieħor 80 tifel u tifla, iċ‑Children’s Hub jaħdem biex jimplimenta l‑viżjoni usa tal‑Fondazzjoni fejn il‑perspettivi tat‑tfal ikunu parti integrali fit‑trawwim u l‑promozzjoni tal‑ġid, tal‑wellbeing. Il‑membri żgħażagħ tal‑Kunsill huma appoġġjati biex jibnu u jesprimu l‑opinjonijiet, l‑ideat u l‑ħsibijiet tagħhom u jgħinu wkoll lill‑Fondazzjoni biex tifhem aktar l‑idea tal‑ġid mill‑perspettivi tat‑tfal. Ftit ġimgħat ilu l‑Kunsilli ppreżentaw proposti lill‑kandidati prospettivi għall‑Parlament Ewropew. Saħqu fuq kwestjonijiet li jixtiquhom jaħdmu fuqhom jekk u meta jiġu eletti biex jirrappreżentaw lil Malta fil‑Parlament Ewropew. Din l‑inizjattiva kienet milqugħa tajjeb ħafna mill‑kandidati u se ssir follow‑up magħhom fil‑ġimgħat li ġejjin. Jekk mhux sejra żball din se ssir fil‑15 ta’ Marzu. 

Fl‑aħħar snin iċ‑Children’s Hub ħa xejra internazzjonali permezz ta’ sħubija ma’ organizzazzjonijiet bħall‑Eurochild. Din hija organizzazzjoni Ewropea li tħaddan aktar minn 180 organizzazzjoni non governattivi li jaħdmu mat‑tfal. Minħabba r‑reputazzjoni tagħna, ġejna avviċinati wkoll biex inkunu wieħed minn tliet pajjiżi bħala parti minn proġett pilota biex jitwaqqaf National Eurochild Forum f’Malta. Din l‑inizjattiva inkludiet it‑tnedija ta’ proġett is‑sena l‑oħra bl‑isem “You Matter, No Matter What”. Saret konsultazzjoni nazzjonali mat‑tfal mill‑iskejjel kollha ta’ Malta u Għawdex. It‑tfal intalbu jaqsmu l‑opinjonijiet tagħhom fuq dak li jġiegħel lit‑tfal iħossuhom mismugħa u dak li jwaqqafhom milli jiġu mismugħa. Fil‑fatt tellajna esebizzjoni fil‑Parlament Ewropew ta’ ftit mix‑xogħol li għamlu t‑tfal is‑sena li għaddiet. Il‑Fondazzjoni għandha sħubija internazzjonali ma’ Missing Children Europe li magħhom tellajna żewġ konferenzi bit‑tema “Lost in Migration” li ffokkaw fuq l‑esperjenzi tat‑tfal mhux akkumpanjati li jaslu fl‑Ewropa. Bħalissa qegħdin inħejju għat‑tielet konferenza f’din is‑sensiela li se ssir bejn l‑20 u t‑22 ta’ Frar. Jekk hawn xi ħadd mill‑Membri preżenti li jixtieq jattendi jista’ jiġi bil‑qalb kollha. 

Qegħdin naħdmu wkoll fuq proġett tal‑Kunsill tal‑Ewropa dwar l‑implimentazzjoni nazzjonali ta’ Child Participation Assessment Tool (CPAT) f’kollaborazzjoni mal‑Ministeru għall‑Familja, Drittijiet tat‑Tfal u Solidarjetà Soċjali. Proġett ieħor li għaddej bħalissa mal‑Eurochild u l‑Kunsill tal‑Ewropa jitratta l‑vjolenza kontra t‑tfal. Tfal mill‑Kunsilli tal‑Fondazzjoni taw ukoll il‑kontribut tagħhom f’diversi konferenzi internazzjonali li jinkludu; il‑High Level Conference on the Universal Prohibition of Corporal Punishment, konferenza tal‑Fundamental Human Rights Agency (FRA), konferenza tal‑Ġnus Magħquda dwar l‑ambjent kif ukoll iċ‑Child Actors in a Transforming Society (CATS) li hija konferenza annwali dwar il‑parteċipazzjoni tat‑tfal. Il‑Fondazzjoni qed tkompli ssaħħaħ is‑sehem tat‑tfal u t‑twaqif taċ‑Child Forum fi ħdan iċ‑CHOGM mal‑Commonwealth. 

Dan li għadni kif spjegajt huwa biss ftit mix‑xogħol li l‑Fondazzjoni għamlet fuq il‑parteċipazzjoni tat‑tfal. Dejjem nipprovaw insibu mezzi biex dan il‑prinċipju jiġi mainstreamed f’dak kollu li nagħmlu. Il‑parteċipazzjoni huwa dritt li jitqies ovvju għall‑adulti, però fadal ħafna x’isir fejn jidħol id‑dritt tal‑parteċipazzjoni għat‑tfal. Il‑Fondazzjoni tixtieq – u hekk tagħmel – toffri l‑appoġġ tagħha fl‑isforzi li jsiru biex il‑vuċi tat‑tfal tinstema’ sabiex huma jiġu rispettati u mismugħa bil‑mod li jixirqilhom. Fiċ‑ċokon tat‑tfal m’għandhomx jiċċeknu d‑drittijiet tagħhom. Jekk l‑Onorevoli Membri li qegħdin f’dan il‑Kumitat jixtiequ jiltaqgħu mat‑tfal tal‑Kunsilli bla dubju tkunu tistgħu tisimgħu mingħand it‑tfal stess dak li għandhom xi jgħidu. Jiena qiegħda ngħid dan kollu dwar iċ‑child participation imma l‑isbaħ ħaġa hi li tisimgħuhom intom stess. 

Ftit tax‑xhur ilu l‑Istitut Nazzjonali għat‑Tfulija fi ħdan il‑Fondazzjoni lesta policy paper dwar il‑parteċipazzjoni tat‑tfal fit‑tfassil tal‑politika (policy). Għalhekk għandi l‑pjaċir nintroduċi l‑membri tal‑Istitut Nazzjonali għat‑Tfulija mmexxi minn Dr Maureen Cole, u magħha hawn ukoll Mr Daniel Mercieca u Dr Sandra Hili Vassallo, li flimkien se jaqsmu magħkom l‑għanijiet, il‑miri u x‑xogħol tal‑Istitut. Niringrazzjakom. 

IĊ‑CHAIRPERSON: Grazzi. Bla dubju kemm jien kif ukoll sħabi napprezzaw ix‑xogħol kbir li tagħmlu mat‑tfal, u naħseb li hawnhekk se taqblu miegħi li kemm‑il darba jkun hemm attivitajiet futuri aħna nieħdu pjaċir ‑ kemm jien bħala Chairperson tal‑Kumitat Permanenti dwar l‑Affarijiet tal‑Familja u kemm l‑Onor. Etienne Grech bħala Chairperson tal‑Kumitat Permanenti dwar l‑Affarijiet Soċjali – nattendu u nistiednu wkoll lill‑Membri ta’ dawn iż‑żewġ Kumitati għax kif għedt tajjeb inti, mhux biss nisimgħu x’inhuma jgħidu t‑tfal imma anke dak li joħroġ minn ħalqhom għaliex ħafna drabi tagħmel differenza l‑mod li bih jitkellmu t‑tfal u mbagħad aħna nwasslu dak li jkunu qed jgħidu huma. Rimarki? L‑Onor. Etienne Grech. 

ONOR. ETIENNE GRECH (Chairperson tal‑Kumitat Permanenti dwar l‑Affarijiet Soċjali): Inti elaborajt ħafna fuq it‑tfal, però hawnhekk qed nara li l‑Fondazzjoni għandha sitt entitajiet ta’ riċerka bħal pereżempju l‑Institute for Childhood u tagħmlu xogħol fuq il‑familja, eċċ. Jiġifieri dawk taħdmu fuqhom ukoll? U hawn preżenti xi ħadd li qiegħed fuqhom dawn?  

DR RUTH FARRUGIA: Il‑Fondazzjoni taħdem fuq il‑wellbeing u l‑ġid inġenerali tas‑soċjetà kollha. Però, peress li llum is‑suġġett kien fuq il‑parteċipazzjoni tat‑tfal, jien ġibt biss informazzjoni dwar mhux biss ix‑xogħol li nagħmlu mat‑tfal għax aħna nagħmlu ħafna affarijiet oħra, imma x’nagħmlu fil‑qasam tal‑parteċipazzjoni tat‑tfal. Ma rridx nieħu ħafna ħin nispjega x’nagħmlu f’oqsma oħra, u hemm dawk l‑entitajiet li semmejt aktar qabel, imma nagħmlu wkoll community outreach. Pereżempju bħalissa hemm community outreach mal‑anzjani li huwa settur ieħor. Nagħmlu wkoll ħafna xogħol ma’ minority groups. Apparti l‑entitajiet ta’ riċerka għandna wkoll think tank dwar il‑wellbeing innifsu biex nipprovaw nifhmu x’inhu l‑ġid u nneħħu din l‑idea li biex tifhem x’inhu l‑ġid trid bilfors tallaċċjah mal‑progress ekonomiku. 

Hemm ħafna pubblikazzjonijiet li għamilna f’dan il‑qasam. Pereżempju nagħmlu avvenimenti biex nimmarkaw ġranet importanti fl‑istorja tad‑dinja, bl‑aħħar waħda tkun dwar l‑Olokawst. Bħala water shed fid‑drittijiet fundamentali tal‑bniedem huwa importanti li nfakkru f’dan l‑avveniment u nitgħallmu minnu. Din is‑sena l‑focus kien fuq il‑minoranzi u x’nistgħu nitgħallmu minn dak li ġara fl‑Olokawst u kif jolqotna llum. L‑Olokawst laqat mhux biss lil dawk is‑6 miljun Lhudi li nqatlu imma laqat ukoll lil persuni LGBT, persuni bi problemi ta’ saħħa mentali, lil persuni Roma u lil diversi persuni oħra. Nagħmlu wkoll attivitajiet dwar in‑nisa, bħal pereżempju l‑Women’s Day u fuq il‑gender equality. Għandna proġett dwar ir‑rainbow families, kif it‑tfal iħossuhom f’familji li huma tal‑istess sess. 

ONOR. ETIENNE GRECH: Tagħmlu xi ħaġa fuq is‑saħħa mentali? 

DR RUTH FARRUGIA: Nirringrazzjak talli fakkartni dwar din l‑issue. Fil‑fatt nagħmlu ħafna affarijiet fuq is‑saħħa mentali. Il‑proġett li għamilna s‑sena li għaddiet kien video biex ninkoraġġixxu b’mod partikolari lill‑irġiel ħalli jfittxu l‑għajnuna. Mir‑riċerka skoprejna li fid‑dinja kollha, imma partikolarment f’Malta, irġiel ta’ bejn il‑15 u l‑35 sena huma l‑aktar li jikkommettu suwiċidju u allura ħriġna video biex ninkoraġġixxu lill‑irġiel ifittxu l‑għajnuna; “Kun Raġel, Fittex l‑Għajnuna”. Meta ngħid li nagħmlu video, dan isir wara ħafna preparazzjoni. Jiġifieri kellna focus group mal‑professjonisti, focus group ieħor mas‑service users, focus group ma’ persuni li jieħdu ħsieb persuni li għandhom issues ta’ saħħa mentali u focus group mal‑Kummissarju għas‑Saħħa Mentali. Is‑sena li għaddiet dak kien il‑focus tagħna imma għal din is‑sena l‑focus huwa diġà stabbilit, fejn għandna entità li se taħdem fuq dual diagnosis u biċċiet minnu se jiġu mnedija fl‑10 ta’ Ottubru meta nimmarkaw il‑ġurnata. Hemm diversi minnhom dawn u jekk forsi tistednuna darb’oħra nkunu nistgħu ngħidulkom b’affarijiet oħra li tagħmel il‑Fondazzjoni. Konxja tal‑ħin u ma rridx nieħu mill‑ħin tal‑Istitut. 

IĊ‑CHAIRPERSON: Dr Farrugia, toqgħodx tinkwieta, ħu l‑ħin kollu li għandek bżonn. Jien xtaqt nistaqsi b’liema mod jiġu magħżulin it‑tfal fil‑kunsill. Ikun hemm rappreżentant minn kull skola? U x’inhuma l‑etajiet tat‑tfal li jistgħu jkunu parteċipi f’dan il‑Kunsill? 

DR RUTH FARRUGIA: Mistoqsija sabiħa. Le, aħna ma nagħżlux tfal. Bħala prinċipju ma nagħżlux tfal għax ħafna drabi t‑tfal li jintgħażlu jkunu tfal kwieti u bil‑għaqal fil‑klassi u aħna rridu nilħqu lil kulħadd. It‑tfal fil‑Kunsill huma pjuttost antiki għax aħna ilna nagħmluha din mill‑2014. Allura għandek tfal bejn it‑8 snin u l‑11‑il sena fil‑Kunsill tat‑Tfal. Imbagħad għandek bejn it‑12 u s‑17‑il sena taż‑żgħażagħ. Għandek żewġ kunsilli imma ħafna drabi dawn jaħdmu flimkien. Pereżempju ħadmu flimkien għall‑Women’s Day, għamilna videos dwar l‑isterotyping u x’jaħsbu huma dwar il‑gender sterotypes. Kienet verament xi ħaġa interessanti li tisma’ dak li kellhom xi jgħidu. Kellek l‑ideat tagħhom dwar tfal li qegħdin ifittxu l‑ażil, l‑ideat tagħhom dwar tfal li qegħdin f’kura alternattiva, eċċ. Dawn it‑tfal għandhom opinjoni fuq kollox. L‑aħħar waħda li għamilna kienet roundtable mal‑kandidati għall‑Parlament Ewropew. 

IĊ‑CHAIRPERSON: Dik kellha coverage qawwi mill‑midja. 

DR RUTH FARRUGIA: Tafu x’biċċa xogħol ħadu! Aħna ltqajna magħhom tliet darbiet, hemm tlieta minnhom li se jivvotaw u ħarġu b’lista tal‑affarijiet li jridu. Pereżempju ma jridux politika partiġġjana, ma jridux li jkun hemm sitwazzjoni fil‑pajjiż fejn iħossu li trid tagħmel għażla bejn dik u l‑oħra imma jridu li kulħadd jaħdem flimkien. Dan huwa idealiżmu wkoll però allaħares ma jkunux idealisti t‑tfal. Għandhom ideat ċari dwar l‑ambjent u s‑single use plastics. Għandhom ideat fuq il‑mental health issues, fuq il‑bullying fl‑iskola u li dan jabbinawh ħafna mal‑iskola u fuq l‑inklużjoni. Jekk tridu nista’ ngħaddilkom kopja ta’ dawk il‑punti li taw lill‑MEPs. 

IĊ‑CHAIRPERSON: Iva, tkun idea tajba għaliex inkunu nistgħu ngħadduhom ukoll lill‑Whips rispettivi tagħna ħalli mbagħad iqassmu kopja tagħhom lil kull Membru tal‑Kamra. Min‑naħa tagħhom dawn ikunu jistgħu jagħmlu referenza għalihom anke fid‑diskorsi li jkunu se jagħmlu fil‑Plenarja.      

DR RUTH FARRUGIA: Bil‑qalb kollha. Kull sena jiġu ħafna tfal għas‑Secret Garden, fejn issirilhom stedina biex naraw min minnhom jixtieq ikun parti minn consultation group. Bħalissa hemm madwar 80 tifel u tifla li huma attivi. Hemm numru akbar ta’ tfal imma dawk huma t‑tfal li jiġu dejjem.  

IĊ‑CHAIRPERSON: Din tippromwovuha fl‑iskejjel u mbagħad it‑tfal, on their own initiative, jiddeċiedu jekk iridux jagħmlu parti minn dan il‑Kunsill?  

DR RUTH FARRUGIA: Hekk hu. Ħafna minnhom mingħajr is‑support tal‑ġenituri tagħhom isibuha diffiċli biex jiġu, però għandna grupp ieħor ta’ tfal, li ħareġ mill‑konferenza taċ‑Children Out of Home Care li baqgħu jiltaqgħu wara l‑konferenza u issa ilhom aktar minn sena. Dawn huma tfal li jgħixu f’istituti u ħassew il‑bżonn li jkomplu jiltaqgħu flimkien għax għandhom ħafna affarijiet in komuni li tfal oħra forsi ma jifhmuhiex. Fil‑Kunsill stess hemm xi ħadd li huwa fostered, hemm xi ħadd li huwa adottat, hemm żewġt itfal minn Għawdex, hemm tfal b’diżabilità żgħira mentali u hemm tfal b’diżabilità qawwija fiżika. Jiġifieri għandek minn kull tip. Fil‑fatt naffaxxina ruħi kemm it‑tfal isiru lobbyists qawwija meta jakkompanjaw tfal li għandhom diżabilità. 

Pereżempju sentejn ilu tlajna l‑Parlament Ewropew għal konferenza ma’ tlett itfal u wieħed minnhom kellu diżabilità fiżika serja. It‑tfal ħaduha bi kbira li dan m’għandux aċċess għal ħafna opportunitajiet li għandhom huma, anke biex tidħol fil‑Parlament Ewropew mhuwiex daqshekk aċċessibbli, u naħseb li niżlu lura bħala l‑ikbar disability lobbyists li se jkollna. Hija xi ħaġa sabiħa li jitgħallmu minn dawn l‑esperjenzi. Il‑parteċipazzjoni fil‑kunsill hija miftuħa għal kulħadd. Naħseb din is‑sena jerġa’ jkollna aktar. Din is‑sena s‑Secret Garden se tmur aktar fl‑iskejjel. Is‑sena l‑oħra kellna event fis‑Secret Garden innifsu u mbagħad għamilna follow up fl‑iskola. Din is‑sena se jkun hemm event li jiftaħ is‑Secret Garden process u mbagħad għandna 12‑il ġimgħa ta’ Secret Garden, fejn se mmorru fl‑iskejjel u se niffokaw fuq l‑SDGs. Dik hija l‑idea għal din is‑sena u se naraw biex joħorġu l‑aktar il‑late primary u l‑early secondary. Dak hu l‑catchment li għandna u se naraw x’għandhom xi jgħidu biex jagħmlu l‑SDG xi ħaġa prattika. 

Għandna l‑qari għat‑tfal. Pereżempju kellna arranġament mal‑SPCA biex iġibu kelb għax it‑tfal li jsibuha diffiċli biex jaqraw għax ilaqalqu, jaqraw aħjar meta jaqraw ktieb lil kelb. Hemm ħafna proġetti oħra u naħdmu ma’ ħafna NGOs. Nista’ ngħid li dejjem insibu ħafna għajnuna mill‑NGOs. Jekk ikun hemm xi ħadd li diġà qiegħed jagħmel xi ħaġa ma rridux li nerġgħu nagħmluha aħna mill‑bidu imma nkomplu ma’ dak li jkun qed jagħmel ħaddieħor.  

IĊ‑CHAIRPERSON: Kemm hu l‑baġit tagħkom? 

DR RUTH FARRUGIA: Dik il‑mistoqsija tista’ tweġibha t‑teżorier tagħna.  

MS JEANETTE SCHEMBRI (Teżorier President’s Foundation for the Wellbeing of Sociaty): Il‑budget tagħna huwa ta’ €100,00 fis‑sena, li jinkludi l‑operations ... 

IĊ‑CHAIRPERSON: Kemm hemm nies jaħdmu full‑time? 

MS JEANETTE SCHEMBRI: Għandna 14. 

DR RUTH FARRUGIA: Nirċievu għajnuna wkoll minn benefatturi li jkunu jixtiequ jgħinu. Pereżempju għall‑event tal‑Olokawst kellna speaker li ġie mill‑Anne Frank Centre Berlin li tħallas mill‑Ambaxxata Ġermaniża. Hemm diversi ambaxxati oħra li jgħinuna. U hemm ukoll benefatturi li jagħtuna flus speċifikament għal proġett partikolari. Pereżempju bil‑community project li semmejt għandna vann li ġie rranġat. Il‑vann semmejnieh Vanni u diġà dar tliet postijiet fejn hemm l‑anzjani u l‑ħin kollu nistaqsu dwar x’iġib il‑ġid u x’ma jġibx il‑wellbeing. Fuq hekk qed nitkellmu. Ix‑xogħol li sar fuq dak il‑vann, parti sew minnu ġie ffinanzjat minn benefattur li xtaq jibqa’ anonimu. 

IĊ‑CHAIRPERSON: Nifhem li ħafna drabi l‑limitazzjonijiet ta’ fondazzjonijiet u NGOs huma l‑flus u considering l‑ammont kbir ta’ xogħol li tagħmlu ġegħelitni nistaqsikom jekk għandkomx issue ta’ flus. Ovvjament se tgħiduli li kieku kellkom aktar fondi ... 
DR RUTH FARRUGIA: Kieku kellna aktar nagħmlu aktar żgur! 

IĊ‑CHAIRPERSON: Kont qiegħda nimmaġina ċifri ferm iżgħar minn dawk li semmejtli. 
ONOR. ETIENNE GRECH: Minn fejn toperaw intom? 

DR RUTH FARRUGIA: Għandna l‑uffiċini tagħna fil‑Palazz stess. Il‑President ġentilment ippermettitilna li nużaw tlett ikmamar li qabel kienu jintużaw bħala maħżen. Fil‑fatt dawn ġew restawrati u jħarsu fuq dan il‑ġnien li fih isir ix‑xogħol. Nista’ ngħid li dejjem ikunu mimlijin bin‑nies għax għandna nies li jiġu hemmhekk u jużaw l‑ispazju biex jiltaqgħu. Pereżempju għandna arranġament mal‑Ekoskola u naħdmu ħafna magħhom u allura ġieli jiġu u jużaw il‑premises tagħna. Inlaqqgħu pjattaforma tal‑organizzazzjonijiet li jagħmlu xogħol ma’ pazjenti b’saħħa mentali. 

Għandna pjattaforma oħra għall‑organizzazzjonijiet ta’ dawk li qed ifittxu l‑ażil jew li għandhom l‑ażil, jiġifieri mhux nies li jirrappreżentawhom bħall‑JRS u Dar l‑Emmigrant, imma dawn huma l‑gruppi tagħhom infushom, jiġifieri l‑Women’s Association, Spark15, eċċ., li jiltaqgħu hemmhekk. Aħna nipprovaw inġibu n‑nies madwar il‑mejda. Nagħmlu ħafna roundtables u ħafna minnhom lanqas biss jiġu ppubbliċizzati għax in‑nies ma jkunux iridu li jkun hemm spotlight fuqhom. Riċentement kellna roundtable għal dawk li jieħdu ħsieb persuni bi problemi ta’ saħħa mentali. Dawn ma xtaqux li jkunu taħt il‑lenti tal‑cameras imma xtaqu jitkellmu bejniethom u sabu l‑mezzi bejniethom dwar kif jistgħu jimxu ’l quddiem. Aħna dak li nipprovaw nagħmlu, li nġibuhom flimkien għal dan il‑għan. 

ONOR. CLAUDIO GRECH: Jien familjari ħafna ma’ dak li tagħmlu intom u just for the record naħseb li l‑biċċa xogħol li tagħmel il‑Fondazzjoni hija biċċa xogħol li f’dan il‑pajjiż hija unika. Jien inqis il‑Fondazzjoni bħala power house tal‑politika soċjali. Il‑volum ta’ policy b’sustanza riċerkata hija policy li għandha tiggwidana fuq kif għandna nagħmlu l‑politika soċjali għax m’hawn l‑ebda entità oħra li tagħmilha. Għalija dan huwa mudell li jrid jintuża u jaħdem f’setturi oħra, anke f’dan il‑Parlament stess. Fuq nota ġenerali, qabel ma nidħlu fuq dan is‑suġġett, nemmen li l‑Fondazzjoni għandha tkun partner ewlieni ta’ dawn iż‑żewġ Kumitati Parlamentari. Ma naħsibx li l‑laqgħat mal‑Fondazzjoni għandhom ikunu purament ta’ darba kultant għax jekk Dr Farrugia tibda tgħidilna x’għandha u x’sar mill‑Fondazzjoni nassigurakom li għandha l‑isbaħ xahar tirrakkonta! 

Nemmen li hemm input kbir, kemm fuq riċerka li saret imma wkoll fuq temi li nkunu qegħdin nittrattaw, bħalma kellna l‑ġimgħa l‑oħra. Il‑Fondazzjoni, b’xi mod jew ieħor, għandha tkun a standing item f’dawn il‑Kumitati jew għallinqas jgħaddulna l‑policy research li jkunu għamlu. Jien ma niddejjaqx ngħid li fil‑policy development tagħna stess inserraħ ħafna fuq ir‑riċerka li jkunu għamlu huma mhux l‑inqas għax ir‑riċerka tagħhom hija sostanzjata u mhux sempliċiment opinjonijiet jew ħsebijiet jew ideoloġija jew xi ħsieb politiku imma hija riċerka apolitika u hija bbażata fuq il‑fatti. Għalhekk ġenwinament nemmen li għandna nagħtu mhux biss importanza ‑ dawn in‑nies ma jagħmlux dan ix‑xogħol għall‑importanza ‑ imma għandna nagħtu relevanza akbar lix‑xogħol li jsir mill‑Fondazzoni biex ma nerġgħux nivvintaw ir‑rota. 

Meta tara d‑dokumentazzjoni bħal dik li se nitkellmu fuqha llum tara x‑xogħol u l‑policy li saret fuqha u hawnhekk nafu kemm aħna neqsin ‑ mid‑dibattiti Parlamentari ‑ mill‑policy. Aħna nitkellmu fuq ħafna affarijiet imma fil‑verità fuq policy per se rari jkollna diskussjonijiet. Nemmen li għandna teżor u lanqas qegħdin nipprovaw nitteppjawh! Min‑naħa tiegħi, fuq l‑abbozzi ta’ liġi li jkunu ta’ policy ta’ relevanza kbira, fosthom għandna ċ‑Child Protection Act dalwaqt, se nibda nitlob li intom tkunu a consultative body u tipparteċipaw magħna għax onestament nemmen li għandna bżonn pilastru ta’ policy. Issa mhux bilfors se naqblu dejjem fuq dak li qed tgħidu intom imma l‑pilastru ta’ policy riċerkata u apolitika hija xi ħaġa li hija in dire need. 

Jiena mhux biss nifirħilkom tax‑xogħol li tagħmlu imma nirringrazzjakom ta’ dan ix‑xogħol u nittama li meta jkun hemm it‑tibdiliet fil‑Presidenza li ġejja jkun hemm kontinwità f’dak li tagħmlu f’dan is‑settur għax fl‑opinjoni tiegħi huwa imprezzabbli u nerġa’ ngħid it should be replicated in other areas of public policy. 

DR RUTH FARRUGIA: Nirringrazzjak u verament napprezza li qed taraha hekk għax xi kultant noħorġu b’riċerka u hekk ngħidu; ninvestu l‑ħin, l‑isforzi, l‑entitajiet, l‑esperti u jsir ħafna xogħol imma mbagħad xi jsir minnha dik ir‑riċerka? Meta kien hemm konsultazzjoni pubblika dwar liġijiet dejjem tajna s‑sehem tagħna u s‑sehem dejjem ikun tal‑entitajiet, tal‑esperti u tat‑tim innifsu, li fih hemm ħafna expertise, u mit‑tfal ukoll. Aħna nipprovaw naraw il‑qagħda hawn Malta għax riċerka fuq barra ssib ħafna drabi. Pereżempju kien hemm riċerka dwar it‑tfal li jitilqu mill‑iskola fi żmien bikri u l‑impatt fuq il‑futur u fuq il‑kuntentezza tagħhom illum u fil‑futur. Dak kien fuq tfal Maltin u konna qed nitkellmu fuq numri Maltin. 

Dwar l‑użu tal‑internet kien hemm din l‑idea li wisq żgħażagħ qed jużaw l‑internet u li din hija problema imma mir‑riċerka joħroġ li dan mhux minnu. Jiġifieri dawn l‑affarijiet faċli titkellem fuqhom imma jekk ikollok ir‑riċerika li ssir b’mod tajjeb, b’mod akkademiku, toħroġ xi ħaġa li nispera li intom issibu użu għaliha. Jekk ikun hemm xi idea li tħossu li għandha tiġi riċerkata għandna diversi ideat bħalissa għaddejjin. Ovvjament intom tifhmu li biex tagħmel biċċa riċerka ma ssirx mil‑lum għal għada. Però hemm affarijiet li għandhom turn around malajr u nispera li kollha jkunu utli għas‑soċjetà inġenerali. Dak hu l‑iskop kollu tal‑Fondazzjoni. 

IĊ‑CHAIRPERSON: Bla dubju huma utli u nallaċċja ma’ dak li qal il‑kollega. Bħalma forsi tafu, bħala Membri Parlamentari aħna m’għandniex research analyst individwalment, jiġifieri ħafna drabi nkunu f’sitwazzjoni fejn din il‑ġimgħa nkunu se nitkellmu fuq xi ħaġa partikolari u l‑ħin hu dak li hu, ħafna minna hawnhekk għandna l‑professjoni tagħna għax mhux qegħdin full time Membri Parlamentari, u allura ħafna drabi jkun hemm diversi sitwazzjonijiet fejn tmur titkellem fuq suġġett u sfortunatament ma jkollokx il‑backing minn riċerka bħalma tagħmlu intom. U allura bla dubju dokument bħal dan jista’ jkun il‑Bibbja tagħna biex meta niddiskutu diversi issues, l‑argumenti tagħna jkunu backed minn fatti riċerkati. Bla dubju ta’ xejn dak li tagħmlu intom huwa apprezzat u m’għandix dubju li jintuża ħafna mill‑Membri Parlamentari fir‑riċerka tagħhom biex jagħmlu d‑diskorsi Parlamentari għax kif għedt ftit ilu, individwalment aħna m’għandniex research analyst li tgħinna fir‑riċerka meta niġu biex inħejju xi diskors. 

DR RUTH FARRUGIA: Nirringrazzjak. 
IĊ‑CHAIRPERSON: Grazzi lilek Dr Farrugia. Ngħaddu issa għall‑mistednin l‑oħrajn u nsejjaħ lil Dr Maureen Cole. 

DR MAUREEN COLE (Membru fl‑Istitut Nazzjonali għat‑Tfulija fi ħdan il‑President’s Foundation for the Wellbeing of Society): Jiena se ngħaddi mill‑ewwel għall‑powerpoint presentation però mhux se nidħol f’ħafna dettalji għax il‑ħin ovvjament huwa limitat. Il‑powerpoint hija bl‑Ingliż għax hija l‑istess waħda li wżajna fil‑konferenza li semmiet Dr Farruiga dwar il‑parteċipazzjoni tat‑tfal fl‑iżvilupp tal‑politika pubblika. Fil‑powerpoint insibu overview tal‑ktejjeb li għandkom f’idejkom kif ukoll ftit informazzjoni dwar l‑Istitut. X’inhu l‑għan u l‑missjoni tal‑Isitut Nazzjonali? 

L‑għan tal‑Istitut Nazzjonali għat‑Tfal huwa li jippromwovi the children’s wellbeing through research and its dissemination, consultation with relevant stakeholders, active participation in debates in matters concerning children and their relationships with significant others. Kif qalet Dr Ruth Faruggia l‑għan tal‑Fondazzjoni huwa l‑wellbeing, il‑ġid tat‑tfal u ovvjament ir‑relazzjonijiet huma magħrufin għax ir‑riċerka kollha turi li r‑relazzjonijiet huma fundamentali biex inħossuna tajbin u b’saħħitna. Imbagħad qed ngħidu To create spaces in which children’s voices may be represented ensuring diverse voices are acknowledged. Aħna nħossu li huwa importanti li kull tifel u tifla jkollhom l‑opportunità li l‑vuċi tagħhom tinstema’. Naħseb kont inti, Onorevoli, li staqsejt il‑mistoqsija dwar kif jintagħżlu t‑tfal. Naħseb dik hija mistoqsija fundamentali għax l‑għażla tat‑tfal m’għandhiex tkun bejn dawk it‑tfal li huma kapaċi jitkellmu jew dawk it‑tfal li l‑ġenituri tagħhom qegħdin f’pożizzjoni li jġibuhom biex jitkellmu magħna imma huwa importanti li kull tifel u tifla jkollhom l‑opportunità li l‑vuċi tagħhom tinstema’, ġejjiin minn fejn ġejjin, hu x’inhu l‑background tagħhom u hi x’inhi l‑abilità jew id‑diżabilità li jista’ ikollhom. Children can contribute to the setting of the agenda of the Institute for Childhood. Dan id‑djalogu mat‑tfal narawh bħala importanti ħafna. Collaboration with any institution or person/s working with children or with any matter concerning children. 

Niġu issa għall‑għanijiet u l‑objettivi. Identify factors which are conducive to children’s wellbeing, jiġifieri din hija xi ħaġa li nixtiequ niskopruha għax dan huwa proċess. Conduct original research regarding children and their relationships with significant others. Identify, develop and use research methodologies that are ethically sound and which promote children’s agency. Din hija xi ħaġa li naħdmu ħafna fuqha. Pereżempju bħalissa għandna proġett ta’ riċerka jismu “Fil‑Beraħ” u dan għadna kif bdejna naħdmu fuqu. Waħda mill‑affarijiet li t‑tfal Maltin isemmu, anke meta l‑E.T. il‑President tiltaqa’ mat‑tfal, kif ukoll meta jsir xi djalogu mat‑tfal, hi li m’għandhomx spazji fil‑beraħ fejn jilagħbu, speċjalment tfal li forsi jgħixu f’postijiet fejn verament m’għandhomx spazji fil‑beraħ. 

Għal dan il‑għan qegħdin nagħmlu proġett pilota, li huwa proġett żgħir – l‑ewwel inti staqsejtna dwar il‑baġit u ovvjament il‑baġit tagħna huwa wieħed limitat ‑ u li qed nagħmluh fix‑Xgħajra. L‑għażla tax‑Xgħajra kienet proprju għaliex hemmhekk għandna densità għolja ta’ tfal. Naħseb li hu interessanti f’dan il‑proġett hu proprju l‑metodoloġija tiegħu, l‑idea tagħna bħala adulti, li kollha għandna ftit expertise f’dan is‑suġġett. Pereżempju Daniel huwa drama therapist u psychotherapist filwaqt li l‑background tiegħi huwa wieħed akkademiku għaliex ngħallem is‑social work. U allura għandna idea ta’ x’metodoloġija tista’ tuża, però l‑idea tagħna hi li t‑tfal stess jagħżlu metodoloġija. It is a child led research, li hija xi ħaġa unika għal Malta s’issa. L‑idea tagħna hi li dawn it‑tfal jagħmlu mapping tal‑area tagħhom kif ukoll jgħidulna liema huma l‑ispazji fejn huma jħossuhom safe, eċċ. Waħda mill‑ideat tal‑proġett li huwa participants reaction research hija li eventwlament it‑tfal stess jidentifikaw spazju li jista’ jiġi rranġat biex iħossuhom li jistgħu jilagħbu fih u li jħossuh bħala post safe. Bażikament aħna qegħdin niddokumentaw il‑metodoloġija. L‑idea hija li mbagħad isir tool kit biex ikun jista’ jintuża f’postijiet oħra. Tajjeb ngħid ukoll li dan qiegħed isir b’kollaborazzjoni mal‑Kunsill Lokali tax‑Xgħajra.  

To identify good practice in working with children which maximises their opportunities to safely and freely participate in decisions about their lives. Din ukoll hija importanti. Inti semmejt in‑nuqqas ta’ riċerka f’ċerti areas u anke l‑Onor. Grech semma n‑nuqqas ta’ riċerka biex nibnu politika soċjali u politika pubblika. Xi kultant aħna ‑ u forsi din hija karatteristika tal‑Maltin – ma nidentifikawx il‑prattiċi tajbin li għandna. Importanti li l‑prattiċi tajbin nagħrfuhom u nidentifikawhom. X’inhuma l‑karatteristiċi ta’ dawk il‑prattiċi li jagħmilhom prattiċi tajbin? Imbagħad dawk nistgħu nużawhom f’posijiet oħra. Dik hija xi ħaġa li aħna nagħtuha ħafna importanza. 

L‑għanijiet ta’ din il‑paper hu to present and problematise some of the issues which arise in achieving meaningful and purposeful child participation in public policy development and to propose how such participation can be strengthened and improved. Dawn li ġejjin huma xi mistoqsijiet li staqsejna u li qegħdin nistaqsu, b’uħud minnhom nipprovaw inweġbuhom permezz ta’ din il‑paper. What muffles children’s voices such that they are quieted down and not heard in policy development? What are the key principles which will ensure that children’s voices are not stifled? Which are the good practices which support children’s participation in policy development? Are children viewed as full members of society with capabilities and agency? Din diġà semmietha Dr Ruth Farrugia għax xi kultant lit‑tfal inqisuhom bħala daqsxejn inqas mill‑adulti. Fir‑realtà t‑tfal mhumiex inqas mill‑adulti għax huma persuni sħaħ, li qegħdin jiżviluppaw bħalma aħna nibqgħu niżviluppaw, u allura jistgħu jagħtu kontribut sħiħ. 

Diġà semmejt kif it‑tfal jiġu kkonsultati u kif dak li jgħidu t‑tfal lill‑adulti jiġi nkluż fil‑policies. Naħseb din ukoll hija importanti, jiġifieri mhux biżżejjed li nisimgħu lit‑tfal u li nagħmlu laqgħat magħhom u forsi ngħidulhom kemm għandhom ideat sbieħ u kemm huma bravi u kapaċi jekk imbagħad l‑ideat li jkunu ħarġu bihom ma jiġux trasmessi fil‑politika tagħna. Jekk nagħmlu hekk inkunu qegħdin nidħku bihom. Il‑valur tal‑ konsultazzjoni huwa fl‑implimentazzjoni u li ssir ma’ kulħadd. Naħseb li rridu noqogħdu attenti aktar mat‑tfal għax it‑tfal, jekk jirrealizzaw li dak li qalulna ma ġara xejn minnu, se jkunu diżillużi aktar mill‑adulti. Forsi aħna l‑adulti we are a bit jaded u ma neħduhiex bi kbira jekk ikunu kkonsultawna imma ma ħadux l‑ideat tagħna. Naħseb huwa importanti ħafna li jekk nikkonsultaw mat‑tfal nuruhom x’sar minn dawk l‑ideat. Jista’ jkun li wħud minn dawk l‑ideat mhux possibbli li jiġu tradotti għar‑realtà imma nuruhom ir‑raġuni għalfejn mhux se nieħdu dawk l‑ideat għax dak huwa proċess importanti għalihom. 

Hawnhekk għandna xi eżempji minn barra dwar min jiġi kkonsultat mentri din hija data minn focus group li għamilna. Young person 1 qalilna li “if it is in our school, it is always the same people that get picked for everything.”. Naħseb din tiġri ħafna fl‑iskejjel tagħna, fejn dejjem l‑istess tfal jissejħu u allura dejjem għandek l‑istess ideat. Young person 2 qalilna li “I have never been picked” u għal dan il‑kumment kien hemm general agreement. Young person 3 qalilna li “This is the first time I have been picked for anything.”. It‑tfal iħarsu lejn xulxin u jistaqsu kif dejjem it‑tali tfal jintagħżlu biex jitkellmu għax huma bravi u jafu jitkellmu. Din hija xi ħaġa li t‑tfal iħossu li l‑vuċi tagħhom, bil‑mod il‑mod, qegħdin joħonquhielhom u qisna qed ngħidulhom li huma mhumiex kapaċi jitkellmu u allura ma rridux nisimgħuhom. 

How are children consulted? Are children consulted in one instance and expected to somehow respond “appropriately” or does the consultation process respect their processes and pace? Din hija xi ħaġa oħra li rridu nsemmu għax il‑pass tat‑tfal mhuwiex l‑istess pass tal‑adulti. Aħna rridu nagħmlu kollox ta’ malajr u mbagħad fid‑dinja tal‑lum sar aktar kollox ta’ malajr. Dr Farrugia qalet kemm ilhom jaħdmu biex it‑tfal waslu biex jesprimu ruħhom u jkunu konfidenti li jiltaqgħu ma’ dawk li se joħorġu bħala MEPs. Kien proċess twil u allura jekk verament irridu nikkonsultaw mat‑tfal irridu nagħmlu dan il‑proċess. Ma nistgħux naqbdu għaxart itfal biex nisimgħuhom għax mhux se jkunu lesti li jagħtuna ideat validi. Anke huma stess mhux se jħossuhom komdi. 

Are the adults who initiate the consultation aware of how their own positioning vis‑à‑vis the children mediates their voices? Il‑perspettivi tagħna l‑adulti se jaffettwaw kif ninterpretaw dak li jgħidulna t‑tfal? Din irridu niftakruha u rridu nkunu konxji tal‑perspettiva tagħna u kif b’xi mod qegħdin ninterpretaw dak li qed jgħidulna. Are the policy makers sufficiently critical of the designs of the child consultative processes? Anke l‑modi li nużaw biex nikkonsultaw irridu nkunu kritiċi tagħhom għax il‑mod kif nikkonsultaw se jagħtina r‑riżultati. Malta għandna mekkaniżmi formali kif nikkonsultaw mat‑tfal. Għandna l‑Kunsill Nazzjonali taż‑Żgħażagħ, Il‑Kunsilli tal‑Istudenti fl‑iskejjel, in‑Nature Trust’s EkoSkola, il‑Kummissarju għat‑Tfal, l‑Aġenzija Żgħażagħ u l‑President’s Foundation for the Wellbeing of Society Children’s Hub. Dawk id‑dati li qed taraw ħdejn kull waħda hija d‑data ta’ meta ġew stabbiliti.  
What do children think about how they are consulted? Maybe children do not feel free to speak what they think in groups and they could just write it down. Naħseb din importanti għax mhux kull tifel u tifla bilfors iħossuhom komdi bl‑istess mezzi. Għandek tfal li forsi jħossuhom komdi ġo focus group u jkunu lesti li jitkellmu. Imma mbagħad għandek it‑tieni eżempju fejn qed jgħidu hekk; probably surveys are best because some people might feel nervous if they had to speak in front of a lot of people, and people they do not know, so they might like it better if they were just writing down what they want to say. Xi ħaddieħor qal li; I preferred the group discussion to the individual interview because it was easier to talk with friends there. Dawn huma eżempji differenti li juruna li mhux mezz wieħed irridu nużaw imma rridu nużaw mezzi differenti.   

What are the key principles which ensure that children’s voices are not stifled? Believe in children and value their contribution. Naħseb dik hija fundamentali u jekk ma nibdewx minn hemm ma naslu mkien. Reach out to children from socially excluded groups. Din nenfasizza ħafna fuqha u naħseb li bħala entità nenfasizzawha ħafna. Promote a socio‑legal context which enhances children’s partecipation. Naħseb il‑kontesti soċjali u legali tagħna jridu jassiguraw li l‑parteċipazzjoni tat‑tfal issir. Ask the children what helps them participate. Employ a variety of mechanisms for consultation. Consult in child‑friendly environments. Naħseb l‑ambjent huwa fattur ieħor importanti. Fil‑fatt il‑Fondazzjoni tagħmel sforz kbir biex l‑ambjent fejn jiġu kkonsultati t‑tfal ikun wieħed fejn huma jħossuhom komdi. Give children clear information about the consultation process, including how their views have been used and and their impact on policy. Din diġà rreferejt għaliha. 

Use unorthodox ways to encourage participation, like for example a rap CD, jiġifieri ma nużawx il‑mezzi tal‑adulti imma nużaw mezzi alternattivi. Do not place a priori limitations on children’s contribution. Kultant ngħidu li din hija xi ħaġa teknika wisq u allura ma nħossux li għandna nikkonsultaw fuqha mat‑tfal. Però t‑tfal ikollhom ideat ukoll fuq affarijiet komplessi, jiġifieri ma jfissirx li għax aħna naraw il‑ħaġa komplessa t‑tfal mhux se jkollhom ideat fuqha. Ensure that adults and children involved in the process have received the relevant training for participation. Diġà rreferejt għall‑proċess li jrid isir mat‑tfal, però jrid isir proċess ukoll mal‑adulti. Jekk aħna rridu nikkonsultaw mat‑tfal, irridu nitħarrġu fuq kif nistgħu naħdmu biex nikkonsultaw mat‑tfal. Ensure that adults’ roles in the participation process are clear, jiġifieri x’inhu l‑irwol tagħna bħala adulti. Children’s participation in policy development needs to be well resourced; and evaluate children’s participation in terms of the impact which their contribution has made on the policy. 

Ħa nsemmi żewġ eżempji ta’ prattika tajba, wieħed fl‑Iskozja u l‑ieħor lokali. L‑ewwel wieħed seħħ fil‑Youth Commission on Alcohol Scotland; 16 young people were recruited to form part of the commission through an open call. Mela kulħadd seta’ japplika. The Youth Commission was supported by an advisory group which was made up of members from the Scottish Government, media, business, education, health, police and voluntary organisations. It was the Youth Commission itself which undertook various consultations, surveys and investigations; and many of the recommendations they made in their report became part of the Government’s policy agenda. Dawn iż‑żgħażagħ raw huma stess li l‑aġenda tal‑gvern ġiet influwenzata mill‑ideat tagħhom. 

Issa fil‑paġna li jmiss għandna eżempju minn Malta, mill‑EkoSkola u li qalilna biha Prof. Paul Pace li huwa nvolut fl‑EkoSkola. Children in one of our local schools became aware of the harm caused by balloon releases and decided to raise it on the agenda of EkoSkola and in Parliament. Although the children’s concerns were not given much heed, they did not give up and raised the issue with Puttinu Cares Cancer Support Group ahead of a marathon. The Support Group willingly accepted proposals made by the school children. As alternatives to the balloon release, children proposed the release of pigeons and soap bubbles. This initiative served to raise awareness about the issue and since then, other organisations have chosen alternatives to balloon releases. 

Dawn huma eżempji ta’ prattika tajba fejn it‑tfal għallmu lill‑adulti għax irrealizzaw il‑ħsara li ssir meta nitilqu l‑bżieżaq fl‑arja. Dan huwa eżempju ieħor tal‑parteċipazzjoni tat‑tfal li saret fil‑proċess ta’ żvilupp tal‑politika nazzjonali tat‑tfal. Jiena naħseb li kien importanti li tfal ta’ kull età ġew ikkonsultati and a representative sample of each group was included. Tools were adapted according to the children’s age group and tools were designed to obtain responses through close‑ended questions, open‑ended questions and through drawing, stories, poetry and song. Fil‑fatt fil‑politika nazzjonali tat‑tfal hemm ukoll eżempji ta’ tpinġija li ġew mit‑tfal u biċċiet minn poeżiji. Għalhekk importanti li nużaw mezzi differenti biex nikkonsultaw.

IĊ‑CHAIRPERSON: Grazzi. L‑Onor. Etienne Grech.

ONOR. ETIENNE GRECH: Dr Cole, l‑ewwel nett prosit tax‑xogħol importanti li qed tagħmlu u tal‑ideat li għandkom fuq it‑tfal. Min‑naħa tiegħi se nagħmel mistoqsija li tista’ teħodha wkoll bħala suġġeriment. Waqt li kont qiegħed nisma’ l‑preżentazzjoni tagħkom ġietni f’rasi meta kont jien l‑iskola u kien ikollna l‑Prize Day. U l‑istess ħaġa għal meta kien ikollna l‑iSports Day. Issa jekk skola tagħmel premijiet għall‑form kollha se jkollok l‑ewwel post, it‑tieni post u t‑tielet post għal suġġett partikolari. L‑istess fl‑Isports. Naħseb li jekk it‑tfal jaraw lil xi ħadd jirbaħ u huma ma jirbħux, xi ftit jew wisq se jħossuha. Kif inhi s‑sistema edukattiva hawn Malta? Jien nissuġġerixxi li l‑premijiet jingħataw għal kull klassi. Tgħiduli allura kulħadd irid jirbaħ? Imma tista’ tagħmel premju kull klassi u b’hekk aktar ikollok ċans tirbaħ milli kieku għandek premju għall‑form kollha. U l‑fatt li rbaħt premju se jagħtik boost lilek.  

L‑istess ħaġa għal dak li għandu x’jaqsam mal‑iSports Day. Jekk kulħadd ikollu medalja, anke min hu overweight, li sfortunatament ħafna drabi tfal li jkunu obesi ma jipparteċipawx f’dawn l‑affarijiet, anke meta l‑klassijiet jagħżlu t‑tims tagħhom, dawk it‑tfal li forsi huma daqsxejn slow jew għandhom xi diżabilità dejjem jintagħżlu l‑aħħar. Għalhekk nissuġġerixxi li l‑medalji tagħtihom fi gruppi iżgħar u mbagħad tagħti medalja oħra tal‑parteċipazzjoni. Żgur li dak li jkun jieħu pjaċir biha u jieħdu pjaċir a broader spectrum of children milli kieku tajt l‑ewwel tliet premijiet għal skola sħiħa jew għal form sħiħa. Xi tgħidilna dwar dan?   

DR MAUREEN COLE: Se ngħid xi ħaġa jien imma naf li s‑Sur Mercieca se jkollu xi jgħid fuqha wkoll. Il‑background tiegħi mhuwiex fl‑edukazzjoni imma fis‑social work. Naħseb li huwa importanti li fil‑kontest tal‑klassi kull tifel u tifla ngħinuhom biex jiskopru l‑affarijiet li huma jeċċellaw fihom. Ma jfissirx li kulħadd se jkun tajjeb fit‑Taljan jew fil‑Matematika. Naħseb l‑isfortuna tal‑iskejjel tagħna hi li dejjem niffokaw fuq is‑suġġetti akkademiċi biss. Jekk il‑focus ikun fuq il‑ġid tat‑tfal se jkun hemm tfal li jkunu kapaċi ħafna għar‑reċtar, se jkollok tfal li jkollhom relazzjonijiet eċċellenti ma’ tfal oħra u jafu jiġbru grupp għax għandhom leadership qualities u jkollok oħrajn li jkunu jafu jpinġu. Dak li qed tgħid inti huwa marbut mal‑kunċett tal‑iskola, li huwa post fejn min hu kapaċi akkademikament jeċċella, u forsi l‑Prize Days huma maħsubin proprju għal dak il‑għan. Inti qed issemmi dawk it‑tfal li ma jeħdux il‑prizes imma mbagħad naħseb hemm il‑problema l‑oħra ta’ dawk it‑tfal li jieħdu l‑prizes u li kultant jispiċċaw jiġu bullied ukoll. Meta toħloq sistema veramemnt kompetittiva li, fil‑fatt dik li hi, hija ftit riflessjoni tas‑soċjetà, it is a microcosm. 

ONOR. ETIENNE GRECH: Minkejja li m’iniex mis‑settur edukattiv naf li nbidlet is‑sistema u minn waħda ta’ streaming morna għal waħda li hija moderating, għal setting u għal banding. Dawn huma kollha sistemi edukattivi … 

DR MAUREEN COLE: Però fis‑setting hemm distinzjoni wkoll bejn il‑kapaċitajiet tat‑tfal. I am not an educator imma naħseb li s‑Sur Mercieca jista’ jgħid aktar fuqha.  

IS‑SUR DANIEL MERCIECA (Membru fl‑Istitut Nazzjonali għat‑tfulija fi ħdan il‑President’s Foundation for the Wellbeing of Society): Qiegħed nifhmek sew x’qed tgħid. Jien almenu kont ħadt medalja fit‑tug‑of‑war fl‑iSports Day. Li kieku kellna naqbdu l‑mistoqsija tiegħek, li hija importanti ħafna, u niftħuha aktar u nwessgħu l‑focus tagħna billi ngħidu; it‑tfal kif jistgħu jipparteċipaw f’deċiżjoni bħal dik? Kif jista’ jinħoloq spazju fl‑iskola fejn ikunu t‑tfal stess li jipparteċipaw flimkien mal‑amministrazzjoni tal‑iskola biex jaraw x’jixtiequ huma mill‑Prize Day? X’jixtiequ mill‑iSports Day? Kif jistgħu jaraw x’jixtiequ sħabhom fl‑iskola u jitgħallmu jisimgħu lil sħabhom biex jaraw xi jridu? Pereżempju nagħmlu survey fl‑iskola dwar x’jixtiequ sħabna mill‑Prize Day. Kif jixtiequ li tkun il‑Prize Day tal‑iskola? Minflok l‑adulti biss waħedhom li jieħdu deċiżjoni, din qed jeħduha mat‑tfal. 

Issa hawnhekk mhux qed ngħid li l‑adulti mhumiex kapaċi jieħdu deċiżjoni għax l‑adulti huma dawk li qed jimmaniġġjaw l‑iskola imma, ħafna drabi, meta naġixxu b’dan il‑mod u ninvolvu lit‑tfal inkunu qed nistiednu lit‑tfal għar‑responsabilità. Jekk inħarsu lejha din għandha implikazzjonijiet għas‑soċjetà aktar ‘il quddiem. Meta nitkellmu fuq youth alienation, fuq il‑fatt li għandna żgħażagħ li ma jħossuhomx li jappartjenu għas‑soċjetà tagħna, li jħossu li huma fil‑periferija u li ma jimpurtahomx, allura rridu nrawmu din il‑kultura fl‑iskejjel tagħna. Mela jekk għandek tmexxija fl‑iskola u jkun hemm problema, minflok ikunu l‑adulti biss li jaraw kif se jsolvuha, iduru lejn it‑tfal u joħolqu dawn l‑ispazji biex it‑tfal jipparteċipaw magħna minn mument bikri fid‑deċiżjonijiet li se jinfluwenzaw lil ħajjithom. 

L‑iskola hija mikrokożmu eċċellenti li kieku nużawha aktar imma ħafna drabi l‑kunsilli tal‑iskola jiffunzjonaw aktar biex niġbru l‑fondi jew biex niġbru l‑bolol! Hemmhekk tajjeb li anke fit‑taħriġ tal‑għalliema jkun hemm dan il‑kunċett li t‑tfal mhumiex qegħdin hemm biss biex ngħallimhom imma jista’ ikun hemm ċerti ħiliet fejn it‑tfal jistgħu jipparteċipaw fil‑proċess tat‑tagħlim, u dan huwa wieħed mill‑areas li naħseb huwa verament tajjeb li kieku jkun hemm skola li tgħid li tixtieq tiddiskutih mal‑istudenti. Dan l‑aħħar kont qed nitkellem ma’ kap ta’ skola tal‑bniet li qalli li l‑iskola kienet qiegħda taħseb li tikkonsulta mal‑istudenti stess dwar jekk iridux li l‑iskola tagħhom tinbidel u tiġi co‑ed. Ħafna drabi lit‑tfal ma ninvolvuhomx f’dawk id‑deċiżjonijiet. Kellek pereżempju skejjel fejn it‑tfal stess kellhom vuċi biex jiddiżinjaw l‑uniformi tagħhom. Dawn huma mumenti fejn kulma rridu nagħmlu hu li nwessgħu ftit il‑focus tagħna u ngħidu li fit‑tali ħaġa nistgħu ndaħħlu lit‑tfal fiha. 

ONOR. MARIA DEGUARA: Naħseb li jkun xieraq li ngħidu li diġà għandna skejjel li qed jużaw dawn is‑sistemi. Jien persuna ekwilibrata ħafna meta niġi biex nieħu deċiżjoni. It‑tfal xi kultant iridu jkunu led għad‑deċiżjonijiet tagħhom għax, trid jew ma tridx, meta għadek żgħir għadek qed tara d‑dinja tiegħek mill‑perspettiva tiegħek biss. Pereżempju, naf bi skejjel fejn kull ġimgħa fil‑klassi jkollhom rigal għall‑aqwa tifel jew għall‑aqwa tifla, għall‑best reader, għall‑best drama, eċċ. u jkunu kuntenti ħafna. Ir‑rigal ikun pakkett ħelu u ċertifikat. Jiġifieri iva, qegħdin f’dik id‑direzzjoni. 

Naħseb li rridu nħarsu aktar lejn l‑adulti f’din il‑biċċa tax‑xogħol ħalli f’pajjiżna ma jibqgħux biss il‑mija fil‑mija, il‑Grades A akkademikament, però għalliema li verament taf ix‑xogħol tagħha fil‑klassi, jekk tinduna li għandha erbat itfal li akkademikament qed jaqgħu ftit lura mill‑oħrajn imma mbagħad jibbrillaw f’affarijiet oħrajn bħal drama, mużika, eċċ., toħloq sistema fejn ma’ dak li tagħtihom kull ġimgħa, tagħti wkoll xi ħaġa għall‑best drama performer tat‑tfal. Hawnhekk qegħdin nitkellmu fuq the young group għax meta jikbru ma tibqax tgħidilhom tfal imma they can express their own mind. It is not a matter of tfal, tfal, tfal imma naħseb irridu ngħidu kbar, kbar, kbar biex nifhmu lit‑tfal ukoll u noħolqulhom ambjent fejn nġegħeluhom jieħdu deċiżjonijiet mingħajr ma jindunaw li jkunu qed jgħinu lill‑klassi kollha. 

Bħala tabiba jkolli kuntatt ma’ tfal li jkunu depressed, withdrawn jew bullied u tinduna li dawn ikunu mweġġgħin ħafna għax ħadd ma jkun jaf bihom fil‑klassi. Issa tgħidlix li tkun għalliema fi klassi u ma tindunax bihom dawn. U hawnhekk tista’ tikkoreġini l‑Onor. Membru għax hija għalliema imma għalliema tinduna li jkun hemm xi ħaġa mhux f’postha f’dan it‑tifel jew f’din it‑tifla li qiegħda fil‑klassi tagħha. Jiena lill‑ġenituri ġieli ngħidilhom biex iħallu ftit lit‑tifla waħedha biex inkellimha jien għax ninduna li dik it‑tifla she is not ready to express herself in front of her own parents imma miegħi kapaċi titkellem. L‑istess mal‑għalliema. Jekk taraw tifel jew tifla dejjem kwieti, joqogħdu lura, mhux jimxu, eċċ., għandkom tkellmuhom. Naf li bħala għalliema tagħti l‑lezzjoni u titlaq ‘il barra però jekk trid tgħin lis‑soċjetà trid tagħti xi ħaġa oħra u għalhekk għandek moħħ. Jekk għandek tajra mrobbija fil‑wied din se tgħidlek li kulħadd għandu jgħix fit‑toqba tal‑wied, però ma jfissirx li m’hawnx postijiet aħjar fejn toqgħod dik it‑tajra. Jiena nemmen li għad hemm ħafna x’nitgħallmu aħna l‑kbar jekk irridu nittrażmettu u ngħinu lit‑tfal sabiex jagħtu l‑ideat tagħhom fis‑soċjetà tagħna. Jien tajt l‑opinjoni tiegħi għax nemmen li this is a holistic thing. Sinjura Chair, naħseb li hawnhekk tista’ tgħinna inti mill‑esperjenzi li għandek fil‑klassi. 

IĊ‑CHAIRPERSON: Jiena nallaċċa ma’ dak li għedt inti kif ukoll ma’ dak li qal l‑Onor. Grech għax l‑għalliem dejjem ikun f’dilemma fuq kif se jsib bilanċ bejn dawk li akkademikament jibbrillaw u dawk li huma limitati. L‑aktar ħaġa faċli għal għalliem, anke meta jkun hemm xi drama, xi play fil‑klassi jew xi qari ta’ poeżija, hi li jmur fuq l‑istudent li jaf li se jibbrilla mill‑ewwel. L‑isfida hi meta inti trid tagħżel student li taf li miegħu trid tieħu ħafna iżjed ħin biex jasal. Id‑diffikultajiet fl‑edukazzjoni kollha nafuhom, il‑ħin hu dak li hu u l‑għalliema diġà jagħmlu over and above mix‑xogħol tagħhom għax li tkun għalliem mhuwiex biss li tidħol u tagħmel il‑lezzjoni, kif kont qiegħda tgħid inti, imma tmur oltre minn hekk. Ix‑xogħol ta’ għalliem huwa xogħol uman ħafna u nemmen li dan ix‑xogħol huwa importanti biex tidentifika l‑weġgħat tat‑tfal. Li jinkwetani hu li fil‑Primarja għandek bond aktar b’saħħitha mat‑tfal għax bħala għalliema tqatta’ ħafna aktar ħin fil‑klassi mat‑tfal filwaqt li fis‑Sekondarja għandek għalliema li daħlet għal dawk l‑40 minuta biex tagħti l‑lezzjoni u daqshekk. 

F’dawk l‑40 minuta għandek is‑syllabus li trid tlaħħaq miegħu, għandek il‑ħin jiġri warajk sakemm jissettiljaw it‑tfal u jkollok back to back lessons, u ġieli biex tkellem student trid tieħu l‑break tiegħek u tispiċċa lanqas ikollok ħin biex tiekol. Bħala għalliema fis‑Sekondarja kont inħossni qiegħda nonqos fil‑konfront ta’ dawn it‑tfal għax kif immur id‑dar nibda ngħid bejni u bejn ruħi li dak l‑istudent illum kellu xi ħaġa. U jien qatt ma kien ikolli l‑ħin biex noqgħod niġri individwalment wara dawn l‑istudenti. Ġieli jkollok klassi ta’ 25 student u jkollok aktar minn klassi waħda. Jien kont ngħallem mill‑Form 1 sal‑Form 5, jiġifieri tistgħu timmaġinaw in‑numri kbar ta’ studenti li jkollok!  

ONOR. MARIA DEGUARA: And you can pick them. 

IĊ‑CHAIRPERSON: Hekk hu. Il‑ħaġa sabiħa li għandek fil‑Primarja hi li l‑għalliem għandu iżjed ħin mal‑klassi tiegħu u allura jsir jaf ir‑realtajiet soċjali tat‑tfal li jkollu fil‑klassi. Problema oħra hija l‑Parents Day għax ħafna drabi jiġuk il‑ġenituri li l‑inqas ikollok għalfejn tiltaqa’ magħhom mentri dawk li verament tixtieqhom quddiemek sfortunatament qatt ma jiġu! Dik problema oħra għax ifisser li l‑għalliem irid imur wara l‑ħin tax‑xogħol tiegħu biex jagħmel kuntatt mal‑ġenituri tat‑tfal biex jipprova jifhem iżjed ir‑realtà li għandu quddiemu. 

Rigward il‑Prize Days naf li ħafna mill‑iskejjel illum saru jagħtu premju bħal dak tal‑altruiżmu eċċ. Ħafna drabi, meta tagħti ċerti premijiet mhux għax neċessarjament ikun dak it‑tifel l‑aktar li ħaqqu imma għax il‑messaġġ li jridu jwasslu lil dak it‑tifel hu li jafu x’ġid se jħalli fuqu. Għalliem can make you or he can break you. Meta tara tifel li għamel sforz, anke jekk ikun hemm min għamel sforz ikbar, imma l‑isforz li għamel dak l‑individwu partikolari tapprezzah iżjed. U dak il‑premju ċkejken jibdel totalment lill‑individwu u jġegħelu jħossu utli u kapaċi. Naħseb li tfajna biżżejjed stigma fuq it‑tfal. Jien lanqas kont għaddejt mill‑eżami tal‑Junior Lyceum u għamilt ħames snin ngħix bl‑istigma li jien injoranta u li m’għandix futur! Ta’ 15‑il sena ridt nagħmel l‑O levels u ridt nagħmel paper A imma s‑surmast qalli li għandi xorti jekk ngħaddi minn paper B! Għamilna ħafna ħsara fuq it‑tfal! 

Illum il‑weġgħa tiegħi tafu x’inhi? Li niltaqa’ ma’ eks studenti kollegi tiegħi fuq il‑bank tal‑iskola u nibda ngħid li dik kienet ħafna aktar brava minni imma għax fallejna fis‑sistema edukattiva tagħna u lil dawn it‑tfal ma tajniehomx l‑empowerment li kellhom bżonn, spiċċaw ma waslux fejn setgħu jaslu. Jiġifieri dawn sħabi, bħalma wasalt jien setgħu jaslu qabli u kienu jkunu aħjar minni. L‑element fejn xi kultant qegħdin nitilfu lit‑tfal jinkwetani ħafna! Għall‑grazzja ta’ alla llum imxejna għal sistema fejn it‑tfal ta’ għaxar snin m’għadhomx jiġu ttimbrati li jridu jmorru l‑Junior Lyceum jew jekk inti għaddejt with flying colours minn erba’ suġġetti imma weħilt minn wieħed ikollok tmur l‑Area Secondary! Nemmen li dik diġà qed tħalli impatt pożittiv fuq it‑tfal għax issa qegħdin kollha fl‑istess skola. Xorta b’xi mod jew ieħor qegħdin jinqasmu skont l‑abilitajiet tagħhom imma it is less in your face. Il‑fatt li t‑tfal jagħżlu suġġett partikolari qegħdin f’dik il‑klassi u jekk jagħżlu suġġett ieħor qegħdin fi klassi oħra, mentalment naħseb li qiegħda tgħinhom. Bla dubju hemm ħafna aktar li jrid isir. 

Naqbel ma’ dak li qalet l‑Onor. Deguara li aħna l‑adulti għandna ħafna aktar x’nikkontribwixxu. Fil‑fatt ħafna drabi nħoss li bħala adulti nistgħu nagħmlu iżjed. Kif diġà għedna t‑tfal joħorġu b’ħafna ideat imma mbagħad sta għalina l‑adulti, u wisq aktar għalina l‑Membri Parlamentari, li dawk il‑policies ma nħalluhomx fuq l‑ixkaffa imma nużawhom. Nosserva li ħafna drabi t‑tfal ma jipprovawx jerġgħu jivvintaw ir‑rota imma jagħtuk ideat sempliċi li tispiċċa tistaqsi lilek innifsek kif idea bħal dik m’għamilnihiex! Dan rajtu meta kellna l‑Parlament taż‑Żgħażagħ. They do not reinvent the wheel imma bis‑sempliċità tagħhom jagħtuk ideat li jkunu tajbin ħafna. Pereżempju, iż‑żgħażagħ għamlu a healthy menu għat‑tfal għax il‑menu tat‑tfal dejjem ikun chicken nuggats u chips. Allura għamlu a healthy menu għat‑tfal u sabu l‑kollaborazzjoni ta’ ċerti restoranti Maltin li bdew joffru dan il‑menu li t‑tfal stess ħasbu fuqu fil‑klassijiet!

DR MAUREEN COLE: That is very good. 

IĊ‑CHAIRPERSON: Għalija dak huwa xogħol eċċellenti. 

IS‑SUR DANIEL MERCIECA: Ħafna drabi t‑tfal ikollhom aċċess għal ċerta data li aħna m’għandniex. Ħa nagħtikom eżempju ta’ riċerka fejn sibna li jekk ninvolvu lit‑tfal l‑outcome tagħha jkun aħjar milli kieku kellna nagħmluha aħna l‑adulti. U din ir‑riċerka kienet fuq dawk it‑tfal li jieħdu ħsieb tal‑ġenituri tagħhom. 

DR MAUREEN COLE: Child carers. 

IS‑SUR DANIEL MERCIECA: Meta barra minn Malta saret riċerka maċ‑child carers, sabu li l‑kwalità tar‑riċerka tkun ħafna aħjar jekk tibgħat tfal imħarrġin biex jintervistaw lit‑tfal milli kieku tibgħat intervistaturi adulti. Ovvjament dawn ikunu mħarrġin fuq kif iridu jagħmlu x‑xogħol ta’ intervistatur. Imma hemmhekk il‑kwalità tal‑outcome tar‑riċerka tkun aħjar. Illum għandna universitajiet barra minn Malta, bħal pereżempju l‑Open University, fejn il‑professuri jkunu għad‑dispożizzjoni ta’ kummissjonijiet, bħal dik il‑Kummissjoni Skoċċiża, biex jgħinu lit‑tfal jiddiżinjaw ir‑riċerka. Pereżempju riċerka oħra hija fuq kif jingħataw il‑punishments fl‑iskejjel. U hawnhekk sabu differenza bejn kif l‑għalliema jikkastigaw il‑bniet u lis‑subien.

IĊ‑CHAIRPERSON: Anke kif il‑bniet u s‑subien jirrispondu għall‑kastig innifsu. 

IS‑SUR DANIEL MERCIECA: Dik kienet riċerka li saret b’inizjattiva tat‑tfal. Ovvjament it‑tfal m’għandhomx il‑ħiliet biex jagħmluha imma mbagħad hemm dawn ir‑riżorsi mill‑Open University li ħadmu mat‑tfal u ssuġġerewlhom li jekk iridu jħarsu lejn din l‑area, il‑mod ta’ kif jistgħu jagħmluha huwa b’dan il‑mod u b’dan il‑mod. Qalulhom li għandhom dawn l‑għażliet u staqsewhom x’jaħsbu fuqhom. Qalulhom jekk iridux jistudjaw daqsxejn aktar fuqhom ħalli mbagħad ikunu jistgħu jieħdu deċiżjoni flimkien. Hawnhekk qed nitkellmu fuq parteċipazzjoni verament attiva, fejn qegħdin nistiednu lit‑tfal ikunu parteċipi magħna. U naħseb dik tisfidana bħala adulti ... 
IĊ‑CHAIRPERSON: Kull min għandu t‑tfal qatt ma jkollu guide book fuq kif jista’ jkun ġenitur ideali. L‑istess ħaġa għall‑għalliema. Jekk għandek 25 student fi klassi jfisser 25 realtà differenti u 25 abilità differenti. Ikun hemm min ikun qed joqmos b’idejh ‘il fuq biex jipparteċipa fil‑klassi u jkun hemm min jixtieq jipparteċipa imma ma jgħollix idejh u jkun hemm min jieħu qatgħa jekk tqabbdu jagħmel xi ħaġa. Nerġa’ ngħid li guide book biex tkun perfetta m’hemmx u b’dawn l‑isfidi li kemm il‑ġenituri u kemm l‑għalliema jkollhom ... L‑irwol ta’ għalliem huwa simili ħafna għal dak ta’ ġenitur għax l‑għalliem għandu l‑obbligu li jeduka mhux biss f’termini ta’ suġġetti imma anke fuq ċerti affarijiet oħra li jmorru lil hinn mill‑istudju ta’ lingwa jew ta’ xi suġġett ieħor. Sfortunatament dik hija sfida li naħdmu fuqha nistgħu għax li ssolviha mija fil‑mija żgur li ma tistax. Hawnhekk immur għad‑dokumenti li qed taħdmu fuqhom li huma importanti għaliex jagħtu backing lill‑perċezzjonijiet tagħna bi statistika li hija veritiera. Imbagħad għandek l‑individwalità, fejn kultant oġġett jaħdem aktar ma’ tifel u forsi metodu ieħor jaħdem aħjar ma’ tifel ieħor. Dak imbagħad sta għalina l‑adulti li nitrattaw magħhom.  

DR MAUREEN COLE: Xtaqt nagħti wkoll l‑opportunità lil Dr Sandra Hili Vassallo, li hija avukat u li parti minn dan id‑dokument jinkludi l‑irwol tat‑tfal fil‑liġi.  

DR SANDRA HILI VASSALLO: Nirringrazzjakom ta’ din l‑opportunità. Bħalissa qed ikun hemm dibattiti fuq il‑liġi tat‑tfal. F’dan l‑istudju xogħli kien li nara kif jidħlu t‑tfal f’dak li għandu x’jaqsam mal‑Qorti u mal‑proċeduri tal‑Qorti, jiġifieri l‑involviment tat‑tfal, kemm meta ssir politika fuqhom u kif ukoll kif qegħdin jiġu rappreżentati fil‑Qorti. Irridu naraw it‑tfal bħala holders of rights in their own right, li huma għandhom id‑drittijiet tagħhom u għandhom l‑interessi tagħhom, li xi kultant ikunu differenti minn tal‑adulti u xi kultant anke minn tal‑adulti li qed jieħdu ħsiebhom, jiġifieri meta jkunu l‑ġenituri tagħhom. Fil‑fatt, minn dan l‑istudju rajt li kien hemm teżijiet ‑ ir‑riċerka lokali hija ristretta ‑ li tkellmu fuq il‑parteċipazzjoni tat‑tfal f’każijiet ta’ separazzjoni, ta’ kura u kustodja, u nstab li t‑tfal meta jiġu quddiem il‑Qorti, xi kultant tittieħed l‑opinjoni tal‑kbar. Anke l‑mod ta’ kif jinstemgħu t‑tfal forsi mhuwiex daqshekk child friendly u allura ma jħossuhomx komdi jitkellmu jew inkella t‑trawma ta’ ħajjithom terġa’ tiġi replikata bil‑mod ta’ kif ikollhom jagħtu x‑xhieda tagħhom. 

Hawnhekk qiegħda nitkellem l‑aktar fuq il‑parteċipazzjoni tat‑tfal f’dawn il‑każijiet ta’ kura u kustodja jew ta’ separazzjoni, però t‑tfal jistgħu jkunu nvoluti f’diversi rwoli fil‑Qorti. Jistgħu jkunu xhieda, jistgħu jkunu perpetrators huma stess, jistgħu jkunu mhumiex parti mill‑kawża jew jistgħu jkunu l‑vittma. Fil‑fatt bħala Institute for Childhood ilqajna l‑mansjoni fil‑liġi taċ‑Children’s House li huwa kunċett li jista’ jinbena bħala post safe. Din illum issemmiet ħafna li jkun hemm a safe space għax huwa post fejn it‑tfal ikunu jistgħu jagħtu x‑xhieda tagħhom, ikunu jistgħu jitkellmu u jkunu jistgħu jsibu l‑għajnuna u jagħmluha b’mod li ma jkunx f’setting ta’ Qorti, li wkoll jintimida lill‑kbar aħseb u ara lit‑tfal li jkunu għaddew minn ċerti affarijiet u li hemmhekk ikollhom jerġgħu jgħidu l‑esperjenzi tagħhom. Hija wkoll bidla fil‑mentalità u xi kultant anke l‑liġijiet u l‑proċeduri jdumu ftit ma jinbidlu, però naħseb li wasal iż‑żmien, anke permezz ta’ din il‑liġi tat‑tfal, li jinstemgħu aktar kemm fil‑proċeduri u kemm fuq kif għandhom isiru l‑affarijiet. 

Fil‑fatt din il‑liġi tat‑tfal fl‑oriġini tagħha kien hemm konsultazzjonijiet wiesa’ xi ftit tas‑snin ilu fuqha, fejn anke t‑tfal kienu nstemgħu, imbagħad l‑liġijiet komplew jibnu fuqha. Pereżempju kien hemm studju minnhom li tkellem fuq il‑parteċipazzjoni tat‑tfal meta joħroġ care order. Din hija xi ħaġa li qed tolqothom personalment mill‑qrib u għandhom juru l‑esperjenza tagħhom għax huwa minnu li aħna qegħdin narawha mil‑lat legali però għal dawn it‑tfal din hija ħajjithom. Allura rridu ngħaqdu ż‑żewġ affarijiet. Jiena dejjem ngħid li t‑tfal għandhom jaraw kemm jista’ jkun li jkollhom reference point wieħed u ma jkunux konxji tas‑sistema kultant komplikata li hemm wara dak il‑wiċċ, jiġifieri jkollhom bħala reference point is‑social worker jew l‑avukat li qiegħed jgħinhom f’każijiet fejn għandhom kunflitt mal‑ġenituri. 

F’każijiet oħra għandha tingħata l‑għajnuna għall‑parteċipazzjoni tat‑tfal, anke jekk forsi jkun hemm bżonn fil‑familja stess, jiġifieri l‑familja tiġi edukata biex jisimgħu lit‑tfal u pereżempju b’hekk ma jkunx hemm bżonn li t‑tfal jittieħdu. Xtaqt insemmi wkoll ‑ dawn instemgħu fiċ‑children’s policy li tagħti importanza lill‑parteċipazzjoni tat‑tfal ‑ il‑kunċett ta’ child protection guardian u taċ‑child advocate and the child mediator li t‑tfal ukoll ikunu involuti fil‑medjazzjoni għax m’għandekx il‑kbar biss hemmhekk. It‑tfal għandhom ikunu involuti u jiġu mistoqsijin x’jixtiequ. Mela ċ‑child advocate meta għandek l‑interessi tat‑tfal li huma differenti minn tal‑adulti u ċ‑child protection guardian biex jieħu ħsieb l‑interessi tat‑tfal kemm fil‑Qorti kif ukoll fil‑qasam soċjali. 

Dak li xtaqt ngħid fuq dan il‑qasam. Sfortunatament dan l‑aħħar smajt li qed jiżdiedu l‑inċidenzi ta’ tfal fil‑Qrati. U allura, fejn qabel il‑professjonisti li kienu jiltaqgħu mat‑tfal kienu l‑għalliema u t‑tobba, issa qed jiltaqgħu mat‑tfal anke l‑avukati. Hawnhekk jidħol ukoll il‑kunċett ta’ lealtà lejn il‑ġenitur, anke meta jkunu jridu jagħtu x‑xhieda. F’dan il‑lat ma xtaqtx nispiċċa b’nota ħażina imma nixtiequ naraw li jkun hemm aktar attenzjoni għal fejn tidħol is‑sistema ġudizzjarja u fil‑Qorti jkun hemm aktar enfasi fuq it‑tfal. Nixtieq insemmi wkoll li fl‑Università hemm taħriġ fl‑advocacy li jgħin lill‑istudenti kif jitrattaw mal‑klijenti tagħhom. Forsi l‑kelma “jitrattaw” hija kelma utilitarja ż‑żejjed imma li jitħarrġu fuq kif jitkellmu mat‑tfal biex joħorġu l‑istorja tagħhom u li jgħiduha b’mod mill‑aktar effettiv. 

IĊ‑CHAIRPERSON: L‑Onor. Grech. 

ONOR. CLAUDIO GRECH: Jiena xtaqt nagħmel mistoqsija mil‑lat prattiku. Ma tarawx li ħafna drabi, bejn id‑dinja tal‑policy u d‑dinja prattika ta’ kuljum ... Aħna mmissu xi ftit jew wisq maż‑żewġ tipi ta’ dinjiet imma għandna disconnect kbir. Ħafna drabi l‑frustrazzjoni tkun li l‑policy tkun magħmula tajjeb però ma tkunx qiegħda tiġi riflessa kemm għall‑finijiet ta’ adozzjoni mill‑istituzzjonijiet imma anke għaliex l‑istituzzjonijiet, l‑organizzazzjonijiet u l‑aġenziji mhumiex ekwippaġġati biżżejjed biex dik il‑policy jarawha. Intom tagħmlu dan it‑tip ta’ follow up fuq policy bħal din u taraw jekk l‑istrutturi u l‑aġenziji li hemm illum humiex ippreparati u effettivi biżżejjed biex isegwu din il‑policy? Anke mit‑tfal tiegħi stess tara qabża enormi bejn dak li nkunu qegħdin niddiskutu hawnhekk ‑ jekk tara n‑National Children’s Policy ‑ u dak li effettivamet jirriżulta hemm barra. 

L‑aktar ħaġa fit‑tfal u fil‑politika tat‑tfal li tolqotni tibqa’ n‑nuqqas ta’ focus fuq l‑iżvilupp individwali, fejn illum inħarsu aktar lejn l‑iżvilupp kollettiv, jiġifieri lejn l‑abilitajiet u l‑kapaċitajiet tat‑tfal, b’mod partikolari meta jkunu fl‑age bracket bejn l‑10 snin u t‑13‑il sena, fejn hemmhekk tant għandek sistema ffokata biex iġġib lil kulħadd l‑istess ... Anke l‑kelma benchmark minnha nnifisha hija kelma li qed tissuġġerixxi l‑mainstreaming, jiġifieri qed tissuġġerixxi li l‑potenzjal individwali, l‑abilitajiet individwali jingħataw il‑ġenb u allura tibda tara dan id‑disconnect kbir. Xtaqt nisma’ x’taħsbu intom dwar dan u jekk tarawx dan iseħħ? U jekk tarawh jiġri, bħala esperti f’dan il‑qasam, x’tistgħu tgħidulna aktar? 

DR MAUREEN COLE: Bħala social worker naraha ħafna din. Naħseb li d‑distakk bejn il‑politika u l‑prattika dejjem kienet teżisti u se tibqa’ teżisti. Forsi min‑naħa l‑idea hi li nqajmu dawn l‑issues għax li jiġri hu li jkollok policy jew kunċetti li jkunu verament tajbin bħala ideat però mbagħad meta tiġi biex tittrasferixxihom fil‑prattika  … Naħseb hemm proċess importanti ħafna li huwa l‑evalwazzjoni tal‑prattika biex il‑politika tiġi influwenzata minn dak li qed isir fil‑prattika. Dan huwa ċiklu, jiġifieri inti se jkollok policy li se tipprova timplimentaha, però irid ikollok mekkaniżmi biex tiċċekkja jekk dik il‑policy ġietx implimentata jew le. Mhux biżżejjed li noqogħdu niżviluppaw policies u forsi hemmhekk fejn hemm xi ftit tad‑diffikultajiet. 

Mal‑proċess – ma rridx nidħol fil‑proċess ta’ policy making – ta’ policy making hemm marbut miegħu r‑riżorsi, liema riżorsi mhumiex biss ta’ flus imma riżorsi umani. L‑ewwel bdejna ngħidu li n‑nies iridu jkunu mħarrġin biex jagħmlu ċerti affarijiet imma biex ikunu mħarrġin trid tħarriġhom u biex tagħmel dan trid ir‑riżorsi. Jien nara dan bħala ċiklu importanti, però l‑parti li qed issemmi inti, li hi kif qed jiġi implimentat, trid tagħmel evalwazzjoni ta’ x’qed jiġri fil‑prattika biex imbagħad tkun tista’ tinfluwenza l‑policy u tara x’qed jiġri. Għaliex qed jiġri hekk? Għaliex ġara hekk? Ejja naraw għaliex din ma ħadmitx fir‑realtà. Kienet idea tajba. L‑Ingliżi għandhom espressjoni li tgħid do not lose the baby with the bath water, li xi kultant li jiġrilna hu li nibdew nagħmlu policy, naraw li mhux qiegħda taħdem u minflok naraw għaliex ma ħadmitx, naqbdu u narmuha u noħolqu policy oħra. Naħseb hemmhekk teħtieġ ċerta maturità fejn inti trid taqbad tistudja għalfejn ma ħadmitx. L‑evalwazzjoni hija parti mill‑proċess ta’ politika soċjali u pubblika, u forsi hemmhekk fejn narana, fis‑settur tagħna, li mhux qed nagħmlu biżżejjed. Irridu nevalwaw bis‑serjetà biex naraw li dak il‑feedback loop isir. 

DR SANDRA HILI VASSALLO: Jekk ma jimpurtax nixtieq insemmi s‑CPAT, iċ‑Child Participation Assessment Tool. Din hija għodda tal‑Kunsill tal‑Ewropa li tintuża proprju għal dan il‑għan. Jien naħdem fil‑Ministeru għall‑Familja, Drittijiet tat‑Tfal u Solidarjetà Soċjali u peress li hemm id‑drittijiet tat‑tfal bħala Ministeru qegħdin naħdmu flimkien mal‑Fondazzjoni tal‑President u naħdmu wkoll ma’ ħafna ministeri oħra. U ninduna li hawn għarfien dwar il‑parteċipazzjoni tat‑tfal anke f’dawk il‑ministeri fejn ma tippretendix jew ma taħsibx li se jkollhom dan l‑għarfien. Jiġifieri jsiru inizjattivi u affarijiet oħra għat‑tfal u jkun hemm ukoll istanzi fejn it‑tfal jiġu kkonsultati. Fl‑aħħar ta’ dan l‑eżerċizzju nisperaw li jkun hemm stampa dwar fejn it‑tfal qegħdin jiġu kkonsultati u fejn jistgħu jiġu kkonsultati. Dan qed isir mal‑NGOs u importanti li issa jsir mat‑tfal ukoll biex ikun hemm three channels ħalli naraw x’qed jiġri. Dan huwa eżerċizzju interessanti ħafna u nerġa’ ngħid li xi ħaġa li forsi ma naħsbux fuqha kultant tkun qed isseħħ b’mod parallel u għalhekk tajjeb li nressquha ‘l quddiem. 

L‑ACTING CHAIRPERSON (Onor. Etienne Grech): L‑Onor. Rosianne Cutajar kellha titlaq mill‑Kamra minħabba li kellha mpenji oħra fil‑Plenarja u għalhekk se nippressiedi minflokha. Hawn aktar mistoqsijiet? L‑Onor. Maria Deguara.

ONOR. MARIA DEGUARA: Xtaqt nagħmel mistoqsija fuq il‑Qorti. Jien m’iniex intiża fil‑proċeduri tal‑liġi imma ġieli jkolli każijiet fejn it‑tfal jissejħu biex jagħtu x‑xhieda tagħhom. Ma taħsbux li wasal iż‑żmien, bit‑teknoloġiji kollha li għandna preżenti, li t‑tfal, speċjalment dawk ta’ età żgħira, ma jitteħdux il‑Qorti biex jagħtu x‑xhieda tagħhom? L‑ewwel nett, anke ċerti mistoqsijiet li jsirulhom qed jaffettwawhom. Issa nifhem li ħafna mill‑problemi kbar li għandna fit‑tfal ‑ u li qed iżidu kuljum – ġejjin minħabba d‑divorzji u ż‑żweġijiet li qed jisfaxxaw. U meta titkellem mat‑tfal issib li dawn qegħdin nitfgħuhom f’dinja ta’ dlam u qed iħossuhom waħedhom. 

Dawn it‑tfal missierhom jibqa’ missierhom u ommhom tibqa’ ommhom imma meta jkunu ma’ ommhom jisimgħu barrage kontra missierhom u meta jkunu l‑Qorti jridu jaraw x’se jgħidu u ma jgħidux! Naħseb li bħala social workers jew min ikun involut fil‑każ għandu jara kif isiru one to one talks u jinġabru l‑punti prinċipali li wieħed qed jipprova jiġbed mingħajr mat‑tfal ikunu esposti fil‑pubbliku. Nemmen li llum hemm sistema li anke jekk ikun one to one tista’ tiġbor l‑informazzjoni kollha li għandek bżonn. 

DR SANDRA HILI VASSALLO: Fil‑fatt dak huwa l‑kunċett taċ‑Children’s House li t‑tfal ma jmorrux il‑Qorti, però, anke kif qaluli uffiċjali tal‑Qorti stess u minn dak li naf jien, bilfors irid ikun hemm ċerta kuntatt mal‑avukat li qed jagħmel il‑kontroeżami għax ix‑xhieda trid iġġibha live u xi kultant, sfortunatament diffiċli li tagħmel video conferencing minflok tagħti xhieda viva voce. Però dawn it‑tfal għandu jkollhom is‑sapport kollu meħtieġ u għandhom jiġu segwiti meta jkunu qegħdin jagħtu x‑xhieda tagħhom. Nerġa’ ngħid li ċ‑Children’s House se tiġbor fiha l‑professjonisti li jkun hemm bżonn biex it‑tfal ma jkunux waħedhom. 

ONOR. MARIA DEGUARA: Però dawn l‑affarijiet qed iħallu impatt psikoloġiku ħażin fuq it‑tfal u dan qed ngħidu mill‑esperjenza vasta li għandi. We are destroying their egos. Dawn it‑tfal tarahom jinbidlu f’temp ta’ sentejn, tlieta! Qiegħda ngħid lilkom għax qegħdin f’dan ix‑xogħol u nemmen li llum hemm sistemi, kif hemm anke fil‑ħabsijiet, fejn isiru ċerti diskussjonijiet u dawn il‑povri tfal ikunu qegħdin jitkellmu b’mod normali mingħajr ma jkunu esposti ... 

DR SANDRA HILI VASSALLO: ‘Il bogħod minn dak l‑ambjent.

ONOR. MARIA DEGUARA: Eżatt. 

DR RUTH FARRUGIA: Xtaqt ngħid żewġ affarijiet hawnhekk; waħda fil‑kontest ta’ dak li semma l‑Onor. Grech u l‑oħra fuq dak li qalet l‑Onor. Deguara, u se nibda bl‑aħħar waħda. Kif qalet tant tajjeb Dr Hili Vassallo ċ‑Children’s House tista’ tkun verament għodda pożittiva ħafna, però din mhux se tintuża f’każijiet ta’ separazzjoni imma se tintuża f’każijiet ta’ abbuż fuq it‑tfal u f’każijiet ta’ tfal li għandhom bżonn protezzjoni, li hija xi ħaġa tajba. Jekk ma jkunx hemm sistema adegwata, b’avukati tat‑tfal, li jifhmu li x‑xogħol tagħhom huwa li jagħtu l‑opinjoni, il‑veduti u x‑xewqat tat‑tfal u jekk ma jimxux fl‑aħjar interess tat‑tfal, xejn mhu se jinbidel! Jiena wkoll avukat u bħala avukati ma nagħmlux dak li hu fl‑aħjar interess tal‑klijent tagħna. Aħna naraw x’irid il‑klijent u nagħtuh il‑pariri tagħna imma mbagħad nimxu ma’ dak li jrid il‑klijent. L‑avukat tat‑tfal l‑istess ħaġa jrid jagħmel u għandu jkollu l‑istess relazzjoni. Ovvjament l‑imħallef, il‑ġudikant u persuni oħra fil‑każ dejjem se jaraw x’inhu l‑aħjar interess tat‑tfal, però l‑avukat tat‑tfal irid iwassal ix‑xewqat tat‑tfal. Dik kieku tgħin ħafna għall‑issue li semmejt inti. U għalhekk iva, naqbel miegħek.  

Rigward dak li qal l‑Onor. Grech fuq il‑policy u d‑diskrepanzi bejn it‑tfal, xtaqt infakkar li fl‑2013 saret konsultazzjoni mat‑tfal kollha li kienu in out of home care taħt care order. U dan sar bi preparazzjoni għall‑Child Protection Act li bdiet fl‑2014 u għaddiet minn diversi fażijiet. Naħseb ikun eżerċizzju tajjeb li min hu involut f’din il‑liġi li qiegħda quddiem il‑Parlament sabiex iħares lejn dak id‑dokument u x‑xewqat tat‑tfal u l‑liġi kif inhi llum ħalli jara jekk fil‑fatt ix‑xewqat tat‑tfal humiex riflessi fil‑liġi. Bl‑ebda mod mhu qed ngħid li kull xewqa għandha ssir realtà, però għandha tittieħed inkonsiderazzjoni. Kien hemm numru minnhom fl‑ewwel abbozz ta’ liġi tal‑2014 u mbagħad kien hemm xi tibdiliet fl‑2017. U issa għandna abbozz ta’ liġi ieħor. Jiena naħseb li dan l‑eżerċizzju jurina biċ‑ċar kif il‑parteċipazzjoni tat‑tfal tista’ tkun utli għax kif qal is‑Sur Mercieca, il‑parteċipazzjoni tat‑tfal hija importanti imma waħda mir‑risposti li qed nagħtuhom hu li l‑ewwel ninvolvuhom fil‑konsultazzjoni imma mbagħad ma nagħtux kashom aktar! Għallinqas, bir‑rispett kollu, għandu jkollok id‑diċenza li tgħidilhom li kkonsidrajt dak li qalulek imma t‑tali ħaġa ma tistax tagħmilha jew inkella dik il‑proposta mhijiex idea tajba. U mhux ma tgħidilhom xejn. Skużawni imma din inħossha ħafna.  

ONOR. MARIA DEGUARA: Għandek raġun u fil‑fatt għalhekk kont qiegħda nipprova nispjega kif ftit isir f’termini ta’ tfal. Dan qed ngħidu għax, sfortunatament, qed ikollna ħafna effetti mentali fuq dawn it‑tfal u m’hemmx bżonn li jkunu każijiet ta’ abbuż, eċċ. imma anke sempliċement separazzjoni tista’ tkisser il‑ħajja ta’ dak it‑tifel jew tifla. Jista’ jkollok tifla li tkun viċin ħafna mal‑omm jew viċin ħafna mal‑missier u ma tkunx tista’ taċċetta l‑fatt li issa daħlet it‑tieni omm jew it‑tieni missier. Irridu nifhmu li jekk lit‑tfal inħassrulhom moħħhom psikoloġikament fl‑etajiet ta’ bejn l‑erba’ snin u l‑għaxar snin, you have destroyed their life! 
L‑ACTING CHAIRPERSON: Aktar u aktar jekk xi ħaġa li ssir komuni, bħalma għandek is‑separazzjonijiet li qed isiru xi ħaġa komuni ħafna, u fil‑fatt rajna kif hawn Malta qed ikollna bejn tlieta u erbgħa kuljum, u jkollok il‑ġenituri li jibdew jużaw lit‑tfal tagħhom bħala ballun biex ixewxu kontra xulxin. This is very harmful to the child u kif qalet l‑Onor. Deguara, fl‑età ta’ bejn l‑erba’ snin u l‑għaxar snin it‑tfal ikunu qed jifformaw il‑karattru tagħhom. Jekk toqgħod tilgħab bit‑tfal b’mod ħażin tispiċċa biex taffettwalhom il‑karattru tagħhom u tista’ toħloqilhom problemi psikoloġiċi aktar tard matul ħajjithom. U kif nafu llum il‑ġurnata din l‑inċidenza qiegħda tiżdied. Xi tgħidilna fuq hekk Dr Vassallo?  

DR SANDRA HILI VASSALLO: Tiġri ħafna li t‑tfal jintużaw bħala pawns. Kont qiegħda nara li hemm xi tibdiliet fil‑liġi Taljana, u mingħajr ma nidħol fuq l‑issue tal‑parental alienation għax kien hemm dibattitu sħiħ fuqu, però din tiġri li t‑tfal jiġu influwenzati minn ġenitur jew ieħor. Għalhekk naħseb li huwa importanti ħafna li tisma’ lit‑tfal f’ambjent newtrali mingħajr l‑influwenza tal‑ġenituri li jkomplu jġennuhom fuq il‑lealtajiet tagħhom. It‑tfal iridu jinstemgħu. Nerġa’ ngħid li hemm liġijiet jew konvenzjonijiet li jgħidu li l‑imħallef huwa marbut li jisma’ lit‑tifel imma mhux bilfors se jimxi fuq dak li jkun qed jgħidlu għax forsi dak li jkun jixtieq it‑tifel ma jkunx fl‑aħjar interess tiegħu jew inkella ma jkunx possibbli. Però, għall‑inqas it‑tifel jesprimi dak li qed iħoss biex jekk ikun hemm bżonn ta’ follow up ta’ dak li qed iħoss din tittieħed inkonsiderazzjoni. Jew jekk se jkun hemm course of action u tittieħed inkonsiderazzjoni dak li qed jgħid it‑tifel naħseb li hija kruċjali u kif qed tgħid Dr Ruth Farrugia, importanti li nibdew neħduha inkonsiderazzjoni. 

DR MAUREEN COLE: Xtaqt inżid xi ħaġa oħra fuq din għaliex naħseb li huwa importanti li nħarrġu l‑adulti għax il‑problemi ħafna drabi l‑adulti jġibuhom. Naf li pereżempju, f’pajjiżi oħra jkun hemm ħafna għajnuna għall‑adulti biex jgħinuhom jifhmu l‑ħsara li jistgħu jagħmlu lit‑tfal tagħhom meta jagħmlu affarijiet bħal dak li semmejna ftit ilu fuq il‑parental alienation, fejn ġenitur jibda jgħid ħafna kontra l‑ġenitur l‑ieħor. Nafu li din tagħmel ħafna ħsara imma l‑adulti jġibuhom dawn il‑problemi u mhux it‑tfal! It‑tfal qegħdin ibatu l‑konsegwenzi. 

L‑ACTING CHAIRPERSON: X’tissuġġerixxi li nagħmlu? 

DR MAUREEN COLE: Hemm ħafna affarijiet x’tista’ tagħmel. Pereżempju, jien għamilt it‑taħriġ tiegħi fl‑Awstralja aktar minn 30 sena ilu u dak iż‑żmien fil‑court services lin‑nies kienu jispjegawlhom dawn l‑affarijiet. U dak kien parti mis‑servizz tal‑Qorti. Mela meta you file for separation, parti mill‑għajnuna li se jkollok hi dik li jispjegawlek dawn l‑affarijiet. Jien din rajtha ssir aktar minn 30 sena ilu, jiġifieri dawn huma affarijiet li jistgħu jsiru. Is‑servizzi tal‑Qorti m’għandhomx ikunu biss l‑avukati imma għandu jkun hemm nies oħra bħalma huma l‑counsellors u s‑social workers li jgħinu u li jispjegaw dawn l‑affarijiet. L‑ewwel li jgħinu l‑adulti għax din hija trawma għalihom ukoll u naħseb li ma nifhmux biżżejjed il‑konċett tat‑trawma u x’impatt tħalli din is‑sitwazzjoni fuq l‑adulti kif ukoll fuq it‑tfal. U allura jkun tajjeb li jkun hemm xi ħadd li jakkompanjahom f’dan il‑proċess. 

Is‑servizzi tal‑Qorti ma jkunux biss il‑proċess ta’ litigazzjoni imma għandek ukoll il‑proċess ta’ sapport. Diġà għandna s‑servizz ta’ medjazzjoni, però mhux biss għax is‑servizz ta’ medjazzjoni jidħol fejn kważi kważi d‑deċiżjoni ta’ separazzjoni tkun diġà saret. Imma anke f’dak il‑proċess irid ikun hemm xi ħadd li jista’ jakkompanjak. Irridu nużaw il‑mezzi tal‑midja biex nitkellmu fuq dawn l‑affarijiet. Kumbinazzjoni fuq dak li semmiet Dr Hili Vassallo rajt programm fuq ir‑RAI dwar il‑parental alienation u bdew jispjegaw il‑konċett tiegħu.  

L‑ACTING CHAIRPERSON: Grazzi. Hawn xi mistoqsijiet oħra jew xi ħadd jixtieq jagħmel xi kumment finali? 

DR MAUREEN COLE: Nirringrazzjawkom.

L‑ACTING CHAIRPERSON: Jien ma tantx nara televiżjoni – intom għedtu ħafna affarijiet tajbin u għandkom ħafna ideat ‑ u għalhekk se nagħmlilkom din il‑mistoqsija għax ma nafx; intom tirċievu biżżejjed stediniet minn programmi biex titkellmu fuq dawn l‑affarijiet? 

DR MAUREEN COLE: Ilbieraħ kellna programm tar‑radju fejn tkellimna fuq il‑parteċipazzjoni tat‑tfal.  

L‑ACTING CHAIRPERSON: Għax ovvjament they have to get to the people. 

DR RUTH FARRUGUIA: Għandna media presence però qatt ma jkollok biżżejjed. Pereżempju bħalissa għandna programm ta’ 20 minuta kull nhar ta’ Sibt fuq TVAM Weekend u dan se jkun għall‑iskeda kollha, jiġifieri għandna sa Ġunju biex nitkellmu mhux biss dwar it‑tfal imma anke fuq dak li qed tagħmel il‑Fondazzjoni. Hemm sensiela ta’ għaxar programmi dwar x’tagħmel il‑Fondazzjoni mat‑tfal li qegħdin jixxandru fuq ir‑radju tal‑Istat. Niġu mistiedna wkoll fuq diversi programmi tar‑radju u tat‑televiżjoni biex nitkellmu fuq xi suġġett partikolari imma qatt mhu biżżejjed. Aktar ma jkollna opportunitajiet aktar nieħdu gost. Għandna communications officer li dejjem jiprova jirranġa biex ikollna slot ‘l hemm u ‘l hawn u jibgħat l‑informazzjoni meħtieġa lill‑preżentatur biex jifhem il‑konċetti li nkunu se nitkellmu dwarhom u biex ikun jista’ jagħmel mistoqsijiet pertinenti u utli. Però dejjem ikun hemm bżonn aktar. 

DR MAUREEN COLE: Xtaqt insemmi li bħala parti minn din l‑entità hemm ukoll Prof. Valerie Solers li hija edukatur. Grazzi.

L‑ACTING CHAIRPERSON: Grazzi. Mela jekk m’hawnx aktar kummenti nistgħu naġġornaw din il‑laqgħa konġunta bejn il‑Kumitat Permanenti dwar l‑Affarijiet Soċjali u l‑Kumitat Permanenti dwar l‑Affarijiet tal‑Familja. Nirringrazzjakom. 

Fis‑6.30 p.m. id‑diskussjoni fuq is‑suġġett ġiet fi tmiemha u l-Kumitat aġġorna għal data u b’aġenda li jiġu komunikati aktar tard.  

